
Ágrip  

Þessi ritgerð hefur þann tilgang að skoða sýn þroskaþjálfa á hegðunarvanda nemenda í 

grunnskólum. Notast var við eigindlega rannsóknaraðferð þar sem tekið var viðtöl við fjóra 

þroskaþjálfa sem starfa í grunnskólum á höfuðborgarsvæðinu. Markmiðið var að varpa 

ljósi á þau störf sem þroskaþjálfar starfa í grunnskólum og fá fram dýpri skilning á 

viðhorfum og sjónarhornum þroskaþjálfa þegar kemur að starfi þeirra með nemendum með 

hegðunarvanda.  

    Niðurstöður okkar benda til að hegðunarvandi er algengur í grunnskólum og oftar en 

ekki koma þroskaþjálfar að þessum nemendum. Hlutverk þroskaþjálfa gagnvart þessum 

hópi nemenda er fyrst og fremst að stuðla að jákvæðari skólagöngu og vellíðan. Jákvæð 

viðhorf gagnvart þeim nemendum sem sýna erfiða hegðun í skólum er mjög mikilvægur 

þáttur að mati þroskaþjálfanna. Huga þarf að því að gefa nemendum tækifæri til þess að 

kynna sig og starfsfólk þarf að gæta þess að mynda sér ekki fyrirfram gerðar skoðanir á 

nemendum sem sína erfiða hegðun. Það er okkar mat að fagþekking þroskaþjálfa er 

mikilvæg viðbót við þá þekkingu sem er til staðar í grunnskólum. Í dag er fjölbreyttur 

hópur nemenda innan hins almenna grunnskóla og það kallar á fjölbreyttari þekkingu og 

fleira fagfólk. 

    Við teljum að  niðurstöður okkar vera góða viðbót við þá þekkingu sem er til staðar um 

aðstæður nemenda með sérþarfir og það sé þörf á því að auka skilning og þekkingu á því 

hvernig hægt sé að koma betur til móts við nemendur með hegðunarvanda í grunnskólum. 

Inngangur 

Í gegnum okkar nám síðastliðin þrjú ár hefur áhugi okkar kviknað á skólamálum, þá 

sérstaklega í grunnskóla en það er sá vettvangur sem við ætlum okkar að starfa á í 

framtíðinni. Við höfðum áhuga að kynna okkur stöðu mála hjá þroskaþjálfum í 

grunnskólum og völdum því að fara á þriðja árinu okkar í vettvangsnám í grunnskóla á 

höfuðborgasvæðinu. Fljótlega þá upplifðum við hvað félagslegir og tilfinningalegir 

erfiðleikar væru sýnilegir í grunnskólanum þá sérstaklega í formi hegðunarvanda. Oftar en 

ekki voru það þroskaþjálfar sem þjónustuðu þessa nemendur en þrátt fyrir það upplifðum 

við að þroskaþjálfar væru ekki að ná að sinna öllum þeim verkefnum sem biðu þeirra. Við 

ákváðum því að lokaverkefnið okkar í þroskaþjálfafræðum mundi snúast um það að skoða 

nánar sýn þroskaþjálfa á hegðunarvanda nemenda í grunnskólum. Við vildum dýpka 

skiling okkar á hegðunarvanda í grunnskólum því við teljum að það verði eitt af 

hlutverkum okkar í nánustu framtíð að koma til móts við þennan hóp nemenda og skapa 

þeim tækifæri  til þess að upplifa skólagönguna jákvæða og lærdómsríka.  

    Þroskaþjálfar er fagstétt sem hefur menntun að baki sem tengist því að starfa með 

fötluðum einstaklingum á öllu aldurskeiði. Þroskaþjálfar starfa á fjölbreyttum stöðum svo 

sem  leikskólum, skólum, sambýlum, sjálfstæðri búsetu og svæðisskrifstofum. Þrátt fyrir 

fjölbreyttan vettvang er megin áherslan alltaf sú sama þegar kemur að því að starfi sem 

þroskaþjálfi en það er að standa vörð um réttindi fatlaðs fólks og að ekki sé brotið á þeim. 

Ásamt því að bæta lífsgæði og lífsskilyrði þeirra með að ryðja burt hindrunum í 

samfélaginu og veita einstaklingsmiðaða þjónustu (Þroskaþjálfafélag Íslands, e.d.). 

Þroskaþjálfar hafa ekki starfað lengi í almennum grunnskólum. Það breyttist þó nokkuð er 

hugmyndafræðin um skóla án aðgreiningar leit dagsins ljós hér á landi (Bryndís 

Guðmundsdóttir, 2007). 

    Í þessari ritgerð verður greint frá niðurstöðum okkar sem byggir á eigindlegri 

rannsóknaraðferð með það að markmiðið að svara rannsóknarspurningunni: Hver er sýn 

þroskaþjálfa á hegðunarvanda nemenda í grunnskólum? 

    Í fyrsta kafla verður greint frá fræðilegu grunni rannsóknarinnar. Þeim kafla er skipt 

niður í þrjá hluta. Í fyrsta hluta hans er fjallað um þróun í skólastarfi, einstaklingsmiðað 

nám, hugmyndafræðina skóli án aðgreiningar og lög og reglugerðir sem tengjast 

grunnskólum. Í öðrum hluta verður fjallað um þroskaþjálfan þar sem farið verður í 

menntun hans, starfkenningu og siðarreglur ásamt hlutverki hans í grunnskóla. Í þriðja og 

síðasta hlutanum er fjallað um nemendur þar sem áhersla verður lögð á nemendur með 

athyglisbrest og ofvirkni og þeim einkennum og fylgiröskunum sem geta komið upp. 

Ásamt því að skoða þær hindranir sem þessi hópur getur mætt í skólanum.  

    Í öðrum kafla verður fjallað um aðferðafræði rannsóknarinnar meðal annars þegar kemur 

að  framkvæmd hennar og rannsóknaraðferðinni sem var beitt. Auk þess verður fjallað um 

val á viðmælendum, hvernig gögnum var aflað og greind og í lokin verður fjallað um þau 

siðferðisleg álitamál sem upp geta komið í tengslum við rannsóknir.  

    Í þriðja kafla verður greint frá niðurstöðum rannsóknar og er þeim skipt upp í þrjú 

meginþemu. Þau þemu eru grunnskólinn, nemendur og fagþekking þroskaþjálfa.  

    Í fjórða og síðasta kafla munu koma fram samantek og umræður um niðurstöður 

rannsóknarinnar.  

1 Fræðilegur grunnur rannsóknar  

Í þessum kafla verður fjallað um þá þætti sem við töldum vera mikilvægt að skoða í ljósi 

rannsóknar okkar. Við völdum að skoða grunnskólann í heild sinni. Meðal annars þegar 

kemur að þróun hans í gengum tíðina og stefnu hans í dag. Auk þess dýpkum við sýn okkar 

á hlutverki þroskaþjálfa þegar kemur að því að starfa í grunnskólum landsins og þeim 

hindrunum sem geta orðið á vegi nemenda í skólum. Við fjöllum sérstaklega um nemendur 

með athyglisbrest og ofvirkni og dýpkuðum okkar þar enn frekar með því að einblínda 

sérstaklega á hegðunarvanda sem upp getur komið í grunnskólum.  

1.1 Grunnskólinn 

Á Íslandi er skólaskylda þar sem öllum börnum á aldrinum sex til sextán ára ber að ganga í 

grunnskóla (Lög um grunnskóla nr. 91/2008). Í gegnum tíðina hefur orðið mikil þróun í 

skólastarfinu og í dag ber skólum að starfa í anda hugmyndafræðinar, skóli án 

aðgreiningar. Í því felst að skólar eiga að þjónusta alla nemendur og á að vera fær um að 

sinna mismunandi þörfum þeirra, bæði þegar kemur að fötluðum nemendum sem og 

ófötluðum (Ingvar Sigurgeirsson, 2004). Það er mikill fjöldi nemenda í almennum 

grunnskólum sem þurfa einhverskonar stuðningi í námi. Á vef Hagstofu Íslands má sjá að 

á skólaárinu 2010-2011 voru rúmlega 25,6% nemenda í sérkennslu eða nutu  stuðnings í 

skólanum. Það er 2,1% fjölgun frá árinu áður og er þetta hæsta hlutfall sem mælst hefur 

síðan Hagstofan byrjaði að taka mælingar á sérkennslu frá árinu 2004. Þrátt fyrir að þörf 

fyrir sérkennslu hafi aukist þá sýna tölur Hagstofunnar samt sem áður að stuðningurinn sé í 

meira mæli veittur inni í bekk en í námsverum (Hagstofa Íslands, 2011).  

Hér að neðan verður fjallað nánar um þá þróun sem hefur átt sér stað í gegnum árin.  

1.1.1 Þróun í skólastarfi  

Árið 1907 voru sett lög hér á landi um almenna skólaskyldu fyrir börn á aldrinum tíu til 

fjórtán ára (Lög um fræðslu barna nr. 59/1907). Þá var ekki talið að fötluð börn ættu erindi 

í skóla hér á landi, að undanskyldum mállausum og heyrnalausum börnum. Fljótlega eftir 

að skólagangan varð opin fyrir öllum börnum og unglingum óháð fötlun fór að bera meira 

á erfiðleikum barna bæði þegar kom að námi og félagslegur samskiptum. Upp úr 1932 fór 

umræðan um erfiðleika barna í skólum að vinda upp á sig. Í rannsókninni ,,Að vera í 

sérdeild‘‘ sem Sigríður Einarsdóttir (2003). Vísar hún meðal annars í Arngrím Kristjánsson  

sem fluttu útvarpserindi um olnbogabörn skólanna haustið 1932 (Sigríður Einarsdóttir, 

2003). Þar fjallaði hann um mikilvægi þess að stofna sérdeildir innan veggja skólanna, þar 

sem námið skyldi vera aðlagað að þörfum nemenda. Það var samt ekki fyrr en árið 1956 

sem litlir sérbekkir eða hjálparbekkir voru settir á fót hér á landi. Þessir bekkir voru 

stofnaðir í sex grunnskólum í Reykjavík og voru ætlaðir nemendum sem áttu við 

námsvandamál að etja. Árið 1965-1975 hafði mikil útbreiðsla orðið hér á landi á 

svokölluðu hjálparbekkjum en árið 1970 voru þeir orðnir 48 talsins og nemendur voru oft á 

tíðum um 15 í hverjum bekk. Upp úr þessu hófst umræða um þessa miklu þörf á 

hjálparbekkjum og efasemdir kviknuðu um kennsluhætti í almennum bekkjum þar sem 

fjöldi nemenda þurfti á sérúrræðum að halda. Í framhaldi af þessari umræðu var farið að 

velta fyrir sér hvað þyrfti að bæta í almennri kennslu (Sigríður Einarsdóttir, 2003). 

    Í upphaf tuttugustu aldar komu fram hugmyndir að því hvernig hægt væri að mæta betur 

nemendum sem áttu í einhverskonar námserfiðleikum og á þessum tíma var barist fyrir 

sérstökum námsúrræðum. Auk þess spratt upp hugmyndafræði um blöndun (e. 

integration), sem  fjallaði um þátttöku fatlaðra nemenda í almennri kennslu. Þróunin hélt 

áfram og á tíunda áratugnum komu fram hugmyndir um að breyta þyrfti námskrá, skipulagi 

og kennsluháttum í öllum bekkjum til þess að hægt væri að koma til móts við þarfir allra 

nemenda í almennum bekkjum. Þetta var í raun upphafið að hugmyndafræðinni skóli án 

aðgreiningar (e. inclusion)  (Sigríður Einarsdóttir, 2003). Á þessum tíma lögðust 

hjálparbekkirnir  að mestu niður en í stað þess voru stofnaðar sérdeildir í nokkrum 

grunnskólum í Reykjavík. Þessar sérdeildir voru bæði almennar og sérhæfðar. Sérhæfðar 

deildir áttu að þjóna nemendum sem voru blindir, með sjónskerðingu, hreyfihamlaðir, 

málhömlun og einhverfu. Hin almenna sérdeild átti að þjóna þeim nemendum sem ekki 

gátu stundað nám í almennum bekk. Það var í höndum foreldra, umsjónakennara, eða aðra 

sérfræðinga að taka ákvörðun um hvort nemandi færi í almenna sérdeild eða ekki (Sigríður 

Einarsdóttir, 2003).  

    Vitundarvakning í samfélaginu hefur orðið í gegnum tíðina þegar kemur að viðhorfum 

gagnvart fötluðum nemendum. Fram að 1980 réð læknisfræðilega sjónarhornið miklu 

þegar kom að vinnu með fötluðum nemendum (Reykjavíkurborg, 2012). Sjónhornið 

byggðist á því að litið var á fatlað fólk sem sjúklinga og fötlunin sjálf var talin 

einstaklingsbundinn galli (Rannveig Traustadóttir, 2006). Hlutverk sérfræðinga innan 

skólanna var  á þessum tíma að draga úr eða laga vanda fatlaðra nemenda. Síðastliðna 

áratugi hefur félagsleg hugsmíðahyggja orðið áberandi í umræðu skólamála, þar sem lagt 

er áherslu á að fötlun geti orðið til vegna hindrana sem einstaklingur verður fyrir í 

umhverfi sínu. Þessar hindranir geta meðal annars verið neikvæð viðhorf í garð fatlaðs 

fólks sem kemur í veg fyrir að einstaklingur geti tekið fullan þátt í samfélaginu. Litið er á 

fötlun sem afleiðining af félagslegum hindrunum sem einstaklingur verður fyrir í umhverfi 

sínu en stafar ekki af líffræðilegum toga (Rannveig Traustadóttir, 2006; Reykjavíkurborg, 

2012).  

    Í dag leggja skólar áherslu á menntastefnu sem byggir á mannréttindum sem tekur tillit 

til allra nemenda óháð atgervi eða stöðu þeirra. Nú einkennist skólastarf að því að unnið sé 

að jafna stöðu nemenda innan skólanna með það að markmiði að hver og einn nemandi nái 

sínum hámarksárangi bæði námslega og félagslega (Reykjavíkurborg, 2012). 

1.1.2 Einstaklingsmiðað nám  

Árið 1996 fluttust grunnskólar frá ríki til borgarinnar og þá hófst mikill uppbygging á 

skólastarfi og mikill metnaður var lagður í að bæta stöðu grunnskóla. Meðal annars var 

skólastjórnendum, námsráðgjöfum, stuðningsfulltrúum og öðrum starfsmönnum, sem 

aðstoðuðu fatlaða nemendur, fjölgað. Hugtakið einstaklingsmiðað nám þróaðist á þessum 

tíma en á árunum 1998-1999 breyttust kennsluhættir, meðal annars vegna aukins 

sveigjanleika í skólastarfi, tölvueign jókst til muna og skólarnir urðu nettengdir. Rætur 

einstaklingsmiðaðs náms liggja meðal annars til John Dewey og byggðu fjölmargir skólar á 

hugmyndafræði hans snemma á 20.öld þar sem lögð var áhersla á leitarnám, virka 

kennsluhætti, þjálfun hugsunar og lýðræðislegt skólastarf (Ingvar Sigurgeirsson, 2003). 

     Í starfsáætlun Reykjavíkurborgar frá árinu 2000 varð sýnin um einstaklingsmiðað nám 

enn skýrari, þar var lögð áhersla á að gera námið enn einstaklingsmiðaðra á næstu árum og 

gera meira úr þemanámi og samvinnu nemenda. Árið 2001 var hugtakið 

einstaklingsmiðaðnám fyrst notað sem fyrirsögn í starfsáætlun borgarinnar (Gerður G. 

Óskarsdóttir, 2004). Það eru því ekki mörg ár síðan að nemendum var kennt sem 

einsleitum hópi í svokallaðri bekkjarkennslu þar sem nemendur unnu einstaklingsverkefni 

hver í sínu horni og áherslan var á utanbókarnám. Í dag eru kennsluhættir mun fjölbreyttari 

og skólinn þróast í takt við breyttar áherslur í samfélaginu. Meðal annars er lögð áhersla á 

ýmsar kennsluleiðir svo sem einstaklingsmiðað nám (Reykjavíkurborg, e.d.).  

1.1.3 Skóli án aðgreiningar 

Í grunnskólum landsins ríkir sú stefna að nám skuli vera án aðgreiningar. Í því felst fyrst og fremst að 

allir nemendur eigi að hafa jöfn tækifæri til náms og námið skuli vera aðlagað hverjum og einum 

nemenda. Grunnskólum ber því að virða fjölbreytileika, mismunandi þarfir og hæfileika með það að 

leiðarljósi að útrýma mismunun og aðgreiningu. Í dag eiga því allir nemendur rétt á að ganga í 

almennan grunnskóla og fá þar menntun, þar sem lögð er áhersla á að kennsla og skipulag henti 

hverjum og einum (Aðalnámskrá grunnskóla, 2011). Allir nemendur eiga því þann rétt að vera virkir 

og fullgildir þátttakendur í öll skólastarfinu. Skólum ber að leggja áherslu á fjölbreytilegt, 

sveigjanlegt nám og kennslu til þess að mæta ólíkum þörfum nemenda í almennu námsumhverfi. 

Sérstakur stuðningur skal vera til staðar fyrir þá nemendur sem þess þurfa og koma skal til móts við 

nemendur og tryggja þannig jákvæðar námsaðstæður, besta mögulegan námsárangur og betri líðan 

(Reykjavíkurborg, 2012). Þeir nemendur sem flokkast undir skilgreininguna ,,nemendur með 

sérþarfir‘‘ eru:   

Þeir sem eiga erfitt með nám sökum sértækrar námsörðugleika, tilfinningalegra eða 

félagslegra erfiðleika og/eða fötlunar, nemendur með leshömlun, langveikir 

nemendur, nemendur með þroskaröskun, geðraskanir og aðrir nemendur með 

heilsutengdar sérþarfir. Bráðgerir nemendur og nemendur, sem búa yfir 

sérhæfileikum á vissum sviðum, eiga rétt á að fá námstækifæri við sitt hæfi 

(Aðalnámskrá grunnskóla 2011, bls. 43). 

    Árið 1994 komu saman fulltrúar ríkisstjórna og alþjóðlega samtaka um allan heim á 

ráðstefnu á Spáni, meðal annars voru fulltrúar frá Íslandi. Þar var fjallað um menntun 

nemenda með sérþarfir og samfara því staðfestu þessar þjóðir að skuldbinda sig því 

markmiði að jafna rétt barna og fullorðna til  menntunnar innan almenna skólakerfisins. 

Þessi yfirlýsing er kölluð Salamanca-yfirlýsingin (Salamanca-yfirlýsingin, 1994). Í 

yfirlýsingunni er ekki aðeins fjallað um þá sýn að allir einstaklingar eigi rétt á námi við 

hæfi. Heldur er einnig fjallað um það hversu mikilvægt það er að endurbætur í skólakerfinu 

fari fram til þess að geta boðið öllum börnum velkomin í almennan skóla (Hermína 

Gunnþórsdóttir, 2010).  

     Í dag er mikil vitundarvakning um að bregðast þurfi við fjölbreytileika samfélagsins svo 

að öllum nemendum finnist þeir velkomnir innan skólans. Það þarf því að taka tillit til 

margra þátta hvers nemanda, hugsanlegrar fötlunar, kyns, menningu, hæfileika, áhugamála, 

námsstíls, fjölskyldumynsturs og félagslegrar stöðu hvers nemanda. Til að skólinn geti 

mætt ólíkum hópi nemenda þurfa kennsluhættir og kennslugögn að vera fjölbreytt og 

námskrá skal laga að þörfum hvers og eins. Vilji er í skólakerfinu til að takast á við 

aðstæður barna með sérþarfir, vandamál eru leyst og skólar leggja sitt að mörkum til að 

koma til móts við fjölbreyttan nemendahóp (Hafdís Guðjónsdóttir, 2008). Þrátt fyrir það þá 

vantar upp á skilning og heildarsýn á bæði inntaki og markmiði skóla án aðgreiningar. Í 

mastersrannsókninni ,,Aðeins orð á blaði‘‘ sem fjallar um sýn reykvískra 

grunnskólakennarar á menntastefnuna skóli án aðgreiningar kemur fram að kennarar 

virðast ekki búa yfir nægilegri þekkingu á hugmyndafræðinni né alþjóðlegum sáttmálum 

og lögum. Þrátt fyrir það telja flestir kennarar sem tóku þátt í rannsókninni að skólinn geti 

verið fyrir öll börn, en kennarar telja samt sem áður að einn alvarlegasti vandinn sem 

skólar standa fyrir í dag er félagsleg staða og líðan nemenda með þroskahömlun, hegðunar- 

og/eða tilfinningarvanda. Þar kom fram að algjört úrræðaleysi ríkti oft á tíðum er kom að 

nemendum sem eiga við hegðunarvanda og geðrænar raskanir, þá sérstaklega nemendur 

sem sýndu ofbeldisfulla hegðun. Úrræðaleysi getur skapað íþyngjandi ástand sem kæmi oft 

á tíðum niður á skólastarfinu og ekki síst á nemendum þar. Einn kennari lýsti reynslu sinni 

þegar hann upplifði úrræðaleysi er kom að nemenda sem átti við einhverskonar 

hegðunarvanda. Hann sagði þetta: ,,Vanlíðan eins nemenda getur orðið svo alvarleg að 

hann haldi bekk í gíslingu mánuðum saman eða heilu skólaárin. Þá held ég að 

margbreytileikinn sé ekki til góðs fyrir neinn‘‘ (Kristín Axelsdóttir, 2012, bls. 62). Einnig 

kom það fram í sömu rannsókn að kennarar voru almennt sammála um það að þrátt fyrir 

stefnuna, skóli án aðgreiningar þá væri sannleikurinn sá að hinir almennu skólar hentuðu 

ekki öllum börnum (Kristín Axelsdóttir, 2012). Það er einnig mikilvægt að fá fram sýn 

foreldra þegar um er að ræða skóla án aðgreiningar. Á heimsíðu Sjónarhóls er að finna 

verkefni sem unnið var uppúr reynslu foreldra og barna með vandamál á sviði hegðunar og 

tilfinninga af þjónustu hins opinbera. Eftirfarandi kemur meðal annars fram um skóla án 

aðgreiningar:  

„Ég held að væri betra að horfa á fólk sem ólíka einstaklinga en að tala um skóla án 

aðgreiningar og að það sé svigrúm fyrir alla þessa flóru. Þá væru sérþarfirnar hættar 

að vera sérþarfir, þá væri bara orðið normalt að vera með sérþarfir. Það er eðlilegt 

að börn séu ólík. Ég held að það sé miklu betri sýn ef við gerum ráð fyrir að börn 

séu ólík, þá þurfa þau líka mismunandi nálganir“ (Sjónarhóll, 2012, bls. 7). 

En eins og fram kemur í lögum um grunnskóla nr. 91/2008 um nemendur með sérþarfir þá 

ber skólum landsins að koma til móts við þarfir hvers og eins. Hér að neðan verður fjallað 

nánar um Lög um grunnskóla og Aðalnámskrá grunnskóla.  

1.1.4 Lög og reglugerðir 

Í lögum um grunnskóla nr. 91/2008 kemur fram að meginhlutverk grunnskóla sé að stuðla 

að alhliða þroska allra nemenda. Í því felst sú krafa að nám í grunnskólum landsins skal 

vera við hæfi hvers og eins og að námsumhverfið skuli vera hvetjandi. Auk þess eiga 

nemendur að hafa tækifæri til að nota hæfileika sína og finna til öryggis í skólanum. Námið 

skal einnig taka mið af þroska, persónuleika, getu og áhugasviði hvers og eins (Lög um 

grunnskóla nr. 91/2008).  

    Í 17. grein laganna er fjallað um nemendur með sérþarfir. Þar stendur að almennum 

grunnskólum beri að koma til móts við þarfir hvers og eins, án tillits til andlegs eða 

líkamlegs atgervis nemendanna. Það stendur einnig í greininni að nemendur sem eiga erfitt 

með að fylgja samnemendum sínum í námi, til dæmis vegna einhverskonar 

námsörðugleika, félags eða tilfinningalegra örðugleika og eða fötlunar, eigi rétt á stuðningi 

í samræmi við þarfir þeirra (Lög um grunnskóla nr. 91/2008).  

    Í Aðalnámskrá grunnskóla, sem tekur mið af Lögum um grunnskóla er fjallað um 

uppeldis- og menntunarhlutverk skóla og stefnu í kennslu. Hlutverk grunnskóla er að gefa 

nemendum tækifæri til þess að afla sér þekkingar, leikni og hæfni til þess að undirbúa þá, 

bæði fyrir áframhaldandi nám og lífið. Grunnskólar landsins hafa það hlutverk að leggja 

grunn að því að nemendur geti tekið þátt í lýðræðissamfélagi, rækta mannleg gildi og 

styðja börn í alhliða þroska (Aðalnámskrá grunnskóla, 2011). Hlutverk Aðalnámskráar er 

að setja fram meginstefnu sem allir grunnskólar á landinu eiga að tileinka sér og þar er 

tekið mið að Lögum um grunnskóla nr. 91/2008 með það að markmiði að tryggja öllum 

nemendum nám við hæfi í samræmi við lög og gildandi menntastefnu hvers tíma 

(Aðalnámskrá grunnskóla, 2011).  

    Í Aðalnámskrá grunnskóla er fjallað um fjóra grunnþætti menntunar. Þeir þættir eru: 

læsi, heilbrigði, sjálfbærni velferð, lýðræði, jafnrétti, sköpun og mannréttindi. Þessir þættir 

eru taldir vera forsenda þess að nemendur verði undirbúnir fyrir þátttöku í 

lýðræðissamfélagi að námi loknu. Jafnframt skal það ávallt haft að leiðarljósi bæði þegar 

kemur að formlegri og óformlegri menntun að þættir eins og sjálfsvitund, siðgæðisvitund, 

félagsvitund, félagsfærni, líkamleg og andleg velferð og gagnrýnin hugsun, eru þeir þættir 

sem skal leggja áherslu á í öllu skólastarfinu. Þegar kemur að sjálfsvitundinni, þá hafa 

skólar það hlutverk að gera nemendum það kleift að öðlast heilbrigða og raunsæja 

sjálfsmynd. Til dæmis þegar kemur að því að þekkja eigin tilfinningar, sínar veiku og 

sterku hliðar, hafa trú á eigin getu og hæfni til að geta tekist á við áskoranir í daglegu lífi. 

Einnig eins og kom fram hér að ofan hefur skólinn það hlutverk að efla nemendur í 

félagsfærni með það að markmiði að nemendur geti átt í jákvæðum og árangursríkum 

samskiptum við aðra. Grundvöllur félagsfærni er heilbrigð sjálfsmynd, þeir nemendur sem 

hafa góða félagsfærni eiga auðveldara með að tileinka sér frumkvæði í samskiptum og 

aðlagast umhverfinu. Talið er að góð félagsfærni er grunnurinn að lífshamingju 

einstaklings (Aðalnámskrá grunnskóla, 2011). Góð félagsfærni er grunnur að sterkri 

sjálfsvitund nemenda sem byggist fyrst og fremst á vellíðan gagnvart sjálfum sér og öðru í 

kring og talið er að félagsfærni hefur mikil áhrif á gæði samskipta einstakling við aðra 

(Erla Kristjánsdóttir, Jóhann Ingi Gunnarsson og Sæmundur Hafsteinsson, 2004).  

1.2 Þroskaþjálfinn  

Miklar breytingar hafa orðið á þroskaþjálfanáminu og starfi þeirra. Hér áður var áhersla 

lögð á að gæslusystur, sem er fyrra starfsheiti þroskaþjálfa, væru í uppeldishlutverkinu, 

þjálfun og umönnun ,,vangefna’’ (Vibeke Þ. Þorbjörnsdóttir, 2008). Megináhersla í dag og 

í nánustu framtíð er fyrst og fremst að virða fatlað fólk og fjölskyldur þeirra. Það eiga allir 

rétt á persónulegu einkalífi og friðhelgi. Í dag starfa þroskaþjálfar eftir siðareglum 

stéttarinnar og megináherlsa í starfi þeirra er að standa vörð um réttindi fatlaðs fólks og 

hindra að ekki sé brotið á þeim eins og kemur fram í 2. grein siðareglna þroskaþjálfa 

(Þroskaþjálfafélag Íslands, e.d.).  

1.2.1 Menntun þroskaþjálfa 

Í dag er meginmarkmið þroskaþjálfanámsins að nemendur öðlist hæfni og sérþekkingu, 

sem snýst um að geta veitt fötluðu fólki fjölbreytta þjónustu ásamt viðeigandi ráðgjöf með 

það að leiðarljósi að fatlað fólk njóti lífsgæða og jafnréttis líkt og aðrir í samfélaginu ásamt 

fullri samfélagsþátttöku. Lagt er upp með að nemendur kynnist fjölbreyttum vettvöngum 

þroskaþjálfa og öðlist sérþekkingu á þeim starfsvettvangi sem nemendur vilja starfa á eftir 

nám sitt (Háskóli Íslands, e.d.). Að loknu námi er það í höndum Landlæknis að veita 

sérstakt starfsleyfi svo þroskaþjálfar geti starfað á vettvangi (Velferðaráðuneytið, e.d.). 

Þetta hefur verið gagnrýnt vegna þess að þroskaþjálfar í dag telja sig ekki eiga heima undir 

heilbrigðisþjónustunni. Eins og kom fram hér að ofan voru þroskaþjálfar með starfheitið 

gæslusystur sem fengust við umönnun og þjálfun. Þetta endurspeglar sýn læknisfræðinnar, 

að litið var á fatlað fólk sem sjúklinga sem þurftu umönnun og jafnvel lækningu að halda. 

Það var ekki gert ráð fyrir því að fatlaðir einstaklingar gætu verið hluti að margbreytileika 

samfélagsins og að það væri margt í samfélaginu sem geti ,,fatlað’’ einstaklinga, til dæmis 

takmarkanir á borð við að fá ekki tækifæri til að ráða sér sjálf, taka eigin ákvarðanir og fá 

að hafa skoðanir. Sú sýn að fatlað fólk séu sjúklingar var mjög áberandi þegar starfsheitið 

gæslasystur var við lýði. Í dag hefur orðið mikil vitundarvakning um að fatlaðir 

einstaklingar séu hluti af samfélaginu og hafi sömu réttindi og ófatlað fólk, sem varð til 

þess að áherslur breyttust bæði í námi og menntun þroskaþjálfa (Rannveig Traustadóttir, 

2006). Þrátt fyrir vitundarvakninguna sem hefur orðið þá er þessi neikvæða sýn á fatlað 

fólk en til staðar í dag og hlutverk þroskaþjálfa að ryðja burtu hindrunum og fordómum 

sem verða á vegi fatlaðs fólks og standa vörð um réttindi þeirra (Þroskaþjálfafélag Íslands, 

e.d.).  

1.2.2 Starfskenning og siðareglur þroskaþjálfa  

Þroskaþjálfar er fagstétt sem hefur menntun að baki sem tengist því að starfa með fötluðum 

einstaklingum á öllu aldurskeiði. Þroskaþjálfar starfa á fjölbreyttum stöðum svo sem 

leikskólum, skólum, sambýlum, sjálfstæðri búsetu og svæðisskrifstofum. Þrátt fyrir 

fjölbreyttan vettvang er megin áherslan alltaf sú sama þegar kemur að því að starfi sem 

þroskaþjálfi en það er að standa vörð um réttindi fatlaðs fólks og að ekki sé brotið á þeim. 

Ásamt því að bæta lífsgæði og lífsskilyrði þeirra með að ryðja burt hindrunum í 

samfélaginu og veita einstaklingsmiðaða þjónustu (Þroskaþjálfafélag Íslands, e.d.). 

Starfskenning þroskaþjálfa er bæði persónuleg og fagleg. Persónulega byggir hún á 

reynslu, viðhorfum og gildismati þroskaþjálfa. Faglegi hlutinn felur í sér menntun, 

siðareglur stéttarinnar og hugmyndafræðina. Þroskaþjálfar styðjast við lög og reglugerðir 

ásamt siðareglum stéttarinnar þar sem hugmyndsfræðin snýr meðal annars að 

mannréttindum, sjálfsákvörðunarrétti, virðingu og jafnrétti fatlaðs fólks. Einnig ber 

þroskaþjálfum að tileinka sér nýjungar í starfi og sækja fræðslu til að viðhalda og bæta við 

þekkingu sína með það að leiðarljósi að bæta hagsmuni fatlaðs fólks (Þroskaþjálfafélag 

Íslands, e.d.). 

    Þroskaþjálfar eru fagfólk sem hefur skyldum að gegna og ábyrgð sem þeim ber að virða 

í starfi sínu. Þroskaþjálfum ber því að starfa samkvæmt siðarreglum stéttarinnar. Siðareglur 

er sáttmáli innan starfsstéttarinnar þar sem ákveðinn rammi hefur verið gerður sem öllu 

starfsfólki ber að fylgja. Með skráðum siðareglum setur það þroskaþjálfum skýrar línur 

hvaða áherslur og markmið séu með starfinu ásamt því hvað sé æskilegt og hvað ekki. Ef 

upp koma einhverskonar siðferðisleg álitamál í starfinu þá stendur það skýrt í 

siðareglunum félagsins hvað beri að gera. Þroskaþjálfar hafa ákveðnar skyldur við 

samfélagið og við skjólstæðinga sína sem við kemur mannréttindum (Vilhjálmur Árnason, 

2003). 

    Í fyrstu, annari og þriðju grein er fjallað um frumskyldur þroskaþjálfa í starfi, það er allt 

sem snýr að skjólstæðingnum. Þessar skyldur skulu þroskaþjálfar hafa að leiðarljósi í starfi 

sínu. 

Fyrsta grein hljóðar svo:  

Þroskaþjálfi beitir fagþekkingu sinni í því skyni að bæta lífsskilyrði og 

lífsgæði skjólstæðinga sinna. Virðing og umhyggja fyrir 

skjólstæðingum og aðstandendum þeirra skal vera grunnur í starfi 

þroskaþjálfa (Þroskaþjálfafélag Íslands, e.d.). 

    Í siðareglunum kemur meðal annars fram að þroskaþjálfi skuli alltaf standa 

vörð um réttindi fatlaðs fólks sem hann starfar með og vera fordómalaus í alla 

staði. Hann skuli einnig bera virðingu fyrir einkalífi einstaklingsins og friðhelgi 

hans. Auk þess er fjallað um í siðareglunum að þroskaþjálfar skulu kynna sér 

og starfa í samræmi við lög og reglugerðir sem gilda hverju sinni um málefni 

fatlaðs fólks en einnig eftir þeim lögum og reglugerðum sem varða starf hans 

hverju sinni (Þroskaþjálfafélag Íslands, e.d.). Þroskaþjálfum ber meðal annars í 

grunnskólum að starfa samkvæmt Aðalnámskrá grunnskóla, Lögum um 

grunnskóla, Reglugerð um nemendur með sérþarfir, Lög um málefni fatlaðs 

fólks og Samningi Sameinuðu þjóðanna (Þroskaþjálfafélag Íslands, e.d.). 

1.2.3 Þroskaþjálfi í grunnskólum 

Þroskaþjálfar hafa ekki starfað lengi í almennum grunnskólum. Það breyttst þó nokkuð er 

hugmyndafræðin um skóla án aðgreiningar leit dagsins ljós hér á Íslandi. Hlutverk 

þroskaþjálfa í grunnskólum byggist á því að styðja nemendur, tryggja þeim jákvæðar 

námsaðstæður og stuðla að vellíðan (Bryndís Guðmundsdóttir, 2007). Starfið sjálft er 

misjafnt eftir skólum og nemendum, til dæmis er hlutfall nemenda með sérþarfir mismikið 

eftir skólum. Talið er að rúmlega 5-10% nemenda í grunnskólum séu með athyglisbrest 

með/eða án ofvirkni (adhd). Stór hluti adhd nemenda eiga í hættu að þróa með sér ýmsar 

fylgiraskanir og geta þróað með sér veika sjálfsmynd sem getur haft áhrif á skólagönguna 

(Ingibjörg Karlsdóttir, 2013).  

    Í skýrslu sem var gerð af vegum Reykjavíkurborgar árið 2006 um greiningu á starfi 

þroskaþjálfa í grunnskólum Reykjavíkur kom fram viðhorf skólastjóra um þekkingu á 

störfum þroskaþjálfa og samvinnu þeirra innan skólans. Hann nefndi þetta: 

[...]Vil afnema lögbindingu kennara og opna skólana fyrir sérfræðiþekkingu þeirra 

sem eru með háskólanám sem tengist börnum og uppeldi en eru ekki kennarar. 

Sérfræðiþekking og háskólapróf úr öðrum greinum ættu að vera jafngilt innan 

skólans og kennarapróf. Þyrfti að breyta þessari ofuráherslu á kennara. Þarf fólk inn 

í skólana sem er með breiða þekkingu og sérhæfingu. Sumar starfsstéttir eru fremri 

kennurum í að kenna ýmislegt sem ekki fellur undir aðalnámskrá, t.d. hegðun, 

samskipti o.fl.(Reykjavíkurborg, 2006, bls. 16).  

Einnig komu fram væntingar þroskaþjálfa til framtíðarinnar. Þar kom fram í einu viðtali að 

þroskaþjálfar væru illa nýttir í skólum að hans mati. Meðal annars vildi einn þroskaþjálfi 

koma eftirfarandi á framfæri:  

Að mínu mati eru þroskaþjálfar oft illa nýttir í skólunum, sennilega vegna 

vanþekkingar og vegna ákveðinnar mýtu um fatlaða. Oft þarf að fylgja barni 

intensíft eftir um ákveðinn tíma-mjög misjafnt, getur verið ár, getur verið skemmri 

tími. Svo getur þroskaþjálfinn, þjálfað t.d. stuðningsfulltrúa í vinnu með barninu, en 

áfram stýrt vinnunni;skipulagt og verið með ráðgjöf. Með þessu móti, getur 

þroskaþjálfinn sinnt fleiri börnum og komið fleiri málum á "beinu" brautina. Einnig 

er það mín skoðun, að full þörf sé á þroskaþjálfa í hverjum skóla og í tengslum við 

"áætlanagerð á sviði þroskaþj. í hverjum skóla...", finnst mér, að staða 

yfirþroskaþjálfa ætti að vera staðreynd í öllum skólum. Sá hefði yfirumsjón með að 

skipuleggja þroskaþjálfun í skólanum og deila verkefnum, sem og vinna með 

öðrum þroskaþjálfum sem ráðnir yrðu (Reykjavíkurborg, 2006, bls. 16).  

Þrátt fyrir að hér kemur fram að þroskaþjálfar séu illa nýttir í grunnskólum þá virðist það 

ríkja að þroskaþjálfar séu almennt sammála því að hlutverk þeirra er mikilvægt innan 

veggja skóla í dag. Þroskaþjálfar hafa unnið lengi með fötluðum nemendum í sérskólum en 

aukin eftirspurn hefur orðið á fagþekkingu þroskaþjálfa í almennum grunnskólum síðustu 

ár. Í dag er það hlutverk þroskaþjálfans í grunnskólum að huga vel að líðan nemenda og 

finna leiðir sem hentar hverjum og einum nemenda til þess að taka virkan þátt í 

skólastarfinu (Huldís Franksdóttir Daly, 2007).  

    Fagsvið þroskaþjálfa í skólum landsins er fjölbreytt. Meðal annars sér þroskaþjálfi um 

að útbúa og sjá um einstaklingsnámskrár, búa til og aðlaga námsefni, skipuleggja 

umhverfið og aðlaga það að þörfum nemandans, skipuleggja og framkvæma þjálfanir, 

útbúa umbunakerfi, vinna með hegðunarvanda. Þverfaglegt samstarf mikilvægur hluti í 

starfi þroskaþjálfa sem og ráðgjöf og fræðsla til annarra starfsmanna (Huldís Franksdóttir 

Daly, 2007). Í rannsókn sem var fjallað um hegðunarvanda í grunnskólum Reykjavíkur 

skólaárið 2005-2006 kom fram að hegðunarvandamál sé sá málaflokkur sem hefur valdið 

starfsfólki skóla mestum áhyggjum og erfiðleikum í starfi sínu. Í niðurstöðum 

rannsóknarinnar kom einnig fram að viðmælendur töldu að vöntun væri á faglegri ráðgjöf 

inn í skólana og eitt brýnasta verkefnið væri að fá fleira fagfólk til starfa inn í skólana. Til 

dæmis óskuðu margir eftir fleiri þroskaþjálfum til starfa og mikil ánægja virtist vera á 

framlagi og störfum þroskaþjálfa innan skólanna (Ingvar Sigurgeirsson og Ingibjörg 

Kaldalóns, 2006).  Samkvæmt rannsókninni þá virðist vera eftirspurn og þörf á 

fagþekkingu þroskaþjálfa inn í grunnskólana til þess að starfa með nemendum í 

hegðunarvanda en hér á eftir verður nánar fjallað um þennan hóp nemenda, þá sérstaklega 

verður horft til nemenda með adhd og þeim hindrunum sem þau geta mætt í skólum. 

1.3 Nemendur  

Í skólasamfélaginu eiga allir að taka þátt í því að stuðla og viðhalda góðum starfsanda og 

jákvæðum skólabrag. Til þess er mikilvægt að leggja áherslu á virðingu, gagnkvæmt traust, 

vellíðan og öryggi allra aðila sem taka þátt í skólasamfélaginu. Nemendur bera því einnig 

ábyrgð og hafa skyldum að gegna í skólanum. Bæði gagnvart sér og öðrum meðal annars 

þurfa þeir að koma sér upp góðu vinnulagi og bera sjálfir ábyrð á eigin framkomu og 

hegðun í skólanum en þrátt fyrir það skal hafa í huga aldur og þroska hvers og eins 

(Aðalnámskrá, 2011). Hafa ber í huga að nemendur með adhd eiga oft á tíðum í meiri 

erfiðleikum en jafnaldrar sínir með að aðlagast skólaumhverfinu. Því þarf að taka tillit til 

þess þegar skólar setja nemendum kröfur og ábyrgð vegna þess að skólaganga nemenda 

með adhd getur reynst þeim erfið (Ingibjörg Karlsdóttir, 2013). 

1.3.1 Athyglisbrestur og ofvirkni  

Athyglisbrestur og ofvirkni eða adhd sem er alþjóðleg skammstöfun fyrir Attention Deficit 

Hyperactivity Disorder, stafar af röskun í taugaþroska. Þrjú megineinkenni adhd eru: 

athyglisbrestur, hvatvísi og hreyfiofvirkni.  

    Einkenni athyglisbrests barna og unglinga eru meðal annars að þau eiga erfitt með að 

fylgja fyrirmælum, halda athygli og hlusta þegar talað er við þau. Þau geta átt erfitt með 

skipulag, til dæmis þegar kemur að því að skipuleggja verkefni og athafnir. Önnur einkenni 

eru, meðal annarra, lítil einbeiting, þau gleyma gjarnan hlutum og truflast auðveldlega. 

Einkenni hreyfiofvirkni eru, meðal annara, að vera stöðugt á hreyfingu, tala mikið og eiga 

það til að vera sífellt á iði. Það sem veldur þessu er að hugurinn er stöðugt á fleygiferð. Það 

eru því ekki líkamlegar hreyfingar sem eru ofvirkar heldur er það hugurinn sem er 

ofvirkur. Einkenni hvatvísi birtist oft á tíðum þannig að þau ryðjast inn í leiki og samræður 

og eiga erfitt með að bíða eftir að röðin komi að þeim (Ingibjörg Karlsdóttir, 2013). 

1.3.2 Fylgiraskanir  

Það eru ýmsar fylgiraskanir sem geta fylgt athyglisbrest og ofvirkni, en talið er að 50-70% 

nemenda með adhd greinist með eina eða fleiri fylgiraskanir. Algengustu fylgiraskanirnar 

eru: sértækir námserfiðleikar, mótþróaþrjóskuröskun, svefntruflanir, kvíðaraskanir, 

þunglyndi, hegðunarröskun, áráttu-þráhyggjuröskun, sértæk þroskaröskun á 

hreyfisamhæfingu og tourette heilkenni (Ingibjörg Karsldóttir, 2013).  

    Mikilvægt er að vera vakandi fyrir þessum fylgiröskunum því oft á tíðum eru þær ekki 

sýnilegar en hafa samt sem áður talverð áhrif á líðan barnsins. Talið er að rúmlega 50-60% 

barna með adhd eigi við námserfiðleika að stríða sem hefur áhrif á frammistöður þeirra í 

skólanum. Auk þess geta námserfiðleikar haft áhrif á félagsleg tengsl og fjölskyldulíf 

barna. Talið er að 40-60% barna með adhd þróa með sér mótþróaþrjóskuröskun sem veldur 

því að þau lenda oftar í erfiðleikum þegar kemur að samskiptum við önnur börn. Rúmlega 

helmingur barnanna eiga erfitt með svefn vegna athyglisbrestsins og hugrænu ofvirkninnar. 

Það getur því reynst þeim erfitt að sofna og vakna og þau eiga það því til að koma þreytt í 

skólann sem hefur áhrif á frammistöðu þeirra og getu í nám. Kvíðaeinkenni geta verið 

mjög falin en talið er að um 25-30% barnanna séu með kvíða sem lýsir sér þannig að þau 

geta verið þreytt, pirruð, áhyggjufull og stressuð. Talið er að þunglyndi fylgi rúmlega 10-

30% barnanna en það er vegna erfiðleika barnanna, sem þau eiga oft á tíðum þegar kemur 

að félagslegum samskiptum við aðra (Ingibjörg Karlsdóttir, 2013). 

1.3.3 Nemendur með athyglisbrest og ofvirkni  

Hegðunarerfiðleikar eru algengir meðal barna með adhd og það er talið mikilvægt að 

foreldrar, kennarar og aðrir í kringum barnið séu vakandi fyrir þeim fylgiröskunum sem 

geta fylgt adhd, þá sérstaklega á unglingsárunum. Á unglingsárum eykst hættan á því að 

einstaklingur þróar með sér hegðunarerfiðleika, eins og mótþróaþrjóskuröskun eða 

hegðunarröskun. Einkenni mótþróaþrjóskuröskun eru meðal annars að einstaklingurinn 

sýnir endurtekið neikvætt hegðunarmynstur eins og þrætugirni, missa auðveldlega stjórn á 

skapi sínu og neita að fylgja reglum, til dæmis í skólanum. Þau reyna viljandi að móðga 

aðra og eru oft talin vera reið, illkvittinn og hefnigjörn. Oft koma einkenni 

hegðunarröskunar fram þegar einstaklingur er að reyna að brjóta reglur án þess að vera 

gripinn. Þau eiga það til að sýna árásargirni bæði gagnvart öðru fólki og dýrum, eyðileggja 

hluti, ljúga, stela, strjúka, og skrópa í skólanum. Börn og ungmenni sem eru greind með 

adhd og þróa með sér hegðunarröskun eiga oft á tíðum í erfiðleikum með lestur sem og 

félags- og tilfinningalega erfiðleikar geta komið upp (Ingibjörg Karlsdóttir, 2013). 

Mikilvægt að mæta þörfum barna sem eiga við hegðunarerfiðleika vegna þess að ef ekki er 

gripið inn í sem fyrst, eru meiri líkur á því að barnið upplifi félagslega höfnun, vanlíðan og 

námserfiðleika. Auk þess eru meiri líkur að einstaklingar sem eiga við hegðunarerfiðleika, 

flosni uppúr námi þrátt fyrir að vera með eðlilega greind (Anna Lind Pétursdóttir og 

Guðrún Björg Ragnardóttir, 2013).   

    Í rannsókninni ,,Gullkistan við enda regnbogans‘‘ kemur fram að hegðunarvandamál í 

grunnskólum er sá málaflokkur sem veldur oft á tíðum mestum áhyggjum og erfiðleikum í 

starfinu að mati starfsfólk skóla. Einnig kom fram að hegðun sem var talin vera sjálfsögð 

og jafnvel eðlileg í einum skóla gat verið litin hornauga í öðrum skóla og það var misjafnt 

hvað starfsfólkið taldi flokkast undir erfiða hegðun. Almennt var talað um hegðunarvanda 

þegar nemandi veldur sífelldri eða endurtekinni  truflun í kennslustund eða frímínútum 

(Ingvar Sigurgeirsson og Ingibjörg Kaldalón, 2006). Þegar um er að ræða nemendur með 

adhd þá er mikilvægt að hafa það í huga að góð bekkjastjórnun er lykilinn að árangri. 

Kennarar þurfa að sýna nemendanum skilning, samkennd og þolinmæði. Kennarar þurfa að 

vera meðvitaðir um hvaða kringumstæður geta kallað á óæskilega hegðun (Ingibjörg 

Karlsdóttir, 2013). Aðlaga þarf umhverfið og námsstíl fyrir hvern og einn til að koma í veg 

fyrir árekstra við umhverfið sem geta alltaf aukist ef ekkert er gert (Rief, 1993). 

Vísbendingar eru um að sterk tengsl eru á milli hegðunarerfiðleika og kennsluhátta. Til 

dæmis sýndi rannsóknin ,,Gullkistan við enda regnbogans‘‘ að aukin virkni og áhugi 

nemenda meðal annars í hreyfingu, sköpun, leikjum, tilraunum, vettvangsferðum, 

útikennslu, tölvunotkun og fleiri viðfangsefnum höfðu jákvæð áhrif á framkomu og 

samskipti. Í einum skólanna var tekin sú ákvörðun að efla list og verkgreinar í stað bóklegs 

náms sem varð til þess að hegðunarvandi minnkaði til muna í skólanum (Ingvar 

Sigurgeirsson og Ingibjörg Kaldalón, 2006). Eins og fjallað var um hér að ofan þá á þessi 

hópur oft í námserfiðleikum og eiga oft á tíðum erfitt með að fylgja samnemendum sínum 

eftir í námi sem getur valdið vanlíðan og því meiri líkur að hegðunar og tilfinningalegir 

erfiðleikar koma upp. Bóklegt nám getur því verið hindrun fyrir nemendur með adhd en 

nánar verður fjallað um þær hindranir sem nemendur með adhd verða oft á tíðum fyrir í 

grunnskólum.  

1.3.4 Hindranir nemenda með adhd 

Á síðastliðnum árum hefur orðið fjölgun í adhd greiningum á börnum og eiga þessi börn 

oft á tíðum í meiri erfiðleikum en jafnaldrar sínir með að aðlagast skólaumhverfinu. 

Skólagangan getur því reynt á bæði nemendurna og fjölskyldur þeirra (Ingibjörg 

Karlsdóttir, 2013). 

    Oft er nemendum með adhd aðeins veitt athygli út á neikvæða og truflandi hegðun í 

skólanum og getur það leitt smám saman til neikvæðrar sjálfsmyndar (Helga Þórðardóttir, 

2007). Hugtakið sjálfsmynd (e. identity) vísar í hugmyndir sem einstaklingurinn hefur um 

sjálfan sig, hvernig hann skilgreinir sig og ber sig saman við aðra, til dæmis er kemur að 

líkamlegum einkennum, hæfileikum, færni og félags-og sálrænir eiginleikum (Hörður 

Þorgilsson og Jakob Smári, 1993). Auk þess hafa skoðanir annara, viðhorf, hlutverk, ýmis 

viðmið, vonir og þrár áhrif á skiling einstaklings á sjálfum sér (Berger, 2007). Allir 

nemendur þurfa að fái jákvætt viðhorf og að þeim sé sýndur skilningur í skólanum. Þá 

sérstaklega nemendur með adhd, vegna hvatvísi sinnar eiga þessir nemendur í meiri hættu 

á að lenda í árekstrum, bæði við aðra nemendur og kennara. Nemendur með adhd eru 

einnig líklegri til að trufla kennslu, gleyma heimavinnu og hrinda óvart nemenda í æsingi 

sínum en önnur börn. Öll þessi atvik geta leitt til þess að aðrir nemendur, sem og starfsfólk 

skólans, mynda sér neikvæða mynd af nemendanum sem speglast í framkomu þeirra í garð 

hans. Slíkt, neikvætt, viðhorf getur haft áhrif á sjálfsmynd nemendans (Ingibjörg 

Karlsdóttir, 2013). Það virðist vera algengt að barn sem er talið erfitt, óþekkt eða frekt fái 

aðeins athygli út á slíka hegðun. Það er mikilvægt að veita jákvæðri hegðun barnsins líka 

athygli. Til dæmis getur sama barnið verið mjög meðfærilegt, samvinnuþýtt, jákvætt, 

ánægt og glatt. Einnig skal hafa það hugfast að líta á tiltekna hegðun sem erfiða en ekki 

skilgreina barnið sem erfitt, „Börn eru ekki erfið en þau geta átt erfitt “ (Hugo Þórisson, 

2011, bls. 39). Algengt er að börn með adhd sé oft veitt meiri athygli á neikvæða hegðun 

en jákvæða. Gott er að hafa í huga að horfa á það jákvæða í fari barnsins og beina sjónum 

sínum að styrkleika þeirra. Börn með adhd eiga það líka til að vera skapandi, hugmyndarík, 

skemmtileg, opin og orkumikil (Ingibjörg Karlsdóttir, 2013). Í bók barnasálfræðingsins 

Hugo Þórissonar (2011) fjallar hann um að fólk eigi það til að skilgreina börn út frá 

sérkennum þeirra, sem leiðir til þess að við bregðumst öðruvísi við börnunum. Til dæmis 

bregðumst við öðruvísi við þegar um er að ræða ,,erfitt barn en barn sem á erfitt“. Einnig 

getur þetta átt við þegar um er að ræða „ofvirkt“ barn, en þá gerum við ósjálfrátt aðrar 

væntingar til þess barns en annars barns sem á erfitt með að stjórna hegðun sinni í 

ákveðnum aðstæðum. Því er mikilvægt að setja sérkenni barna í annað sæti vegna þess að 

börn sem eru skilgreind og „flokkuð“ sem: óþekk börn, erfið börn eða  fötluð börn, eru 

alltaf fyrst og fremst börn (Hugo Þórisson, 2011). Bandaríski félagsfræðingurinn Ervin 

Goffman setti fram kenningu um stimplun (e.stigma) á sjöunda áratug 20. aldar. 

Stimplunarkenningin fólst í því að skoða hvernig samfélagið bregst við þeim 

einstaklingum sem falla ekki inn í svokallaða norm samfélagsins og víkja frá því sem talið 

er eðlilegt. Goffman hélt því fram að þeir sem ekki falla inn í það sem samfélagið telur 

vera eðlilegt séu stimplaðir eða brennumerktir sem frávikar. Goffman taldi að þeir sem 

stimplaðir eru sem frávikar væru aðallega fólk með ýmsar skerðingar (Goffman, 1963). Í 

mastersrannsókn Hönnu Guðbjargar Birgisdóttir ,,Maður er enn á lífi þó maður sé veikur‘‘ 

er fjallað um börn með krabbamein og grunnskóla. Þar segir hún frá því hvernig stimplun 

getur haft áhrif á börn sem greinast með krabbamein. Hanna Guðbjörg taldi að börn sem 

höfðu greinst með krabbamein ættu það til að vera álitin sem krabbameinsjúku börnin þrátt 

fyrir að þau kláruðu sína meðferð og héldu áfram að lifa sínu lífi. Það getur því verið erfitt 

fyrir þau að losna við stimpilinn að vera krabbameinssjúka barnið og það getur haft áhrif á 

sjálfsmynd þeirra, vegna þess að viðbrögð og skoðanir annara hafa áhrif á sjálfsvitund 

viðkomandi (Hanna Guðbjörg Birgisdóttir, 2013).   

1.4 Samantekt  

Á Íslandi er skólaskylda þar sem öllum börnum á aldrinum sex til sextán ára ber að ganga í 

grunnskóla. Fræðilegur grunnur rannsóknar okkar byggir meðal annars á þróuninni sem 

hefur orðið í skólastarfinu í gegnum tíðina og hugmyndafræðinni skóli án aðgreiningar sem 

er við líði í dag en hún er meginstefna í öllum skólum landsins sem áhersla er lögð á að 

mæta nám og félagsþörfum allra nemenda. Mikil breyting hefur orðið á starfi þroskaþjálfa 

síðastliðin ár og í dag felst starf þroskaþjálfa fyrst og fremst í því að standa vörð um 

réttindi fatlaðs fólks. Meðal annars þegar kemur að réttindum þeirra til menntunar. 

  Þroskaþjálfar hafa ekki starfað lengi í grunnskólum landsins en eftir að hugmyndafræðin 

skóli án aðgreiningar varð að veruleika þá varð til meiri eftirspurn eftir fagþekkingu 

þroskaþjálfana inn í skólana. Í skólum landsins er fjölbreyttur hópur nemenda með 

mismunandi þarfir. Nemendur hafa skyldur og ábyrð að gegna í skólanum til dæmis þegar 

kemur að framkomu og hegðun í skólanum. Lögð var áherslu á að skoða nemendur með 

adhd en það kom fram að þessi hópur á oft efiðara með að aðlagast skólaumhverfinu en 

aðrir nemendur. Auk þess eru hegðunarerfiðleikar algengir meðal barna og unglinga barna 

og unglinga með adhd og því getur skólagangan reynst þessum hópi erfið.  

2 Aðferðafræði  

Í þessum kafla verður fjallað um framkvæmd rannsóknarinnar og hvaða rannsóknaraðferð 

var beitt. Gerð verður grein fyrir markmiði rannsóknarinnar, vali á þátttakendum, 

gagnaöflun og greiningu. Í lokin verður fjallað um þau siðferðislegu álitamál sem þarf að 

hafa í huga að framkvæmd rannsóknar.  

2.1 Framkvæmd og rannsóknaraðferð 

Í gagnasöfnunni var notast við eigindlega rannsóknaraðferð þar sem tekin voru viðtöl við 

fjóra þroskaþjálfa í grunnskólum. Viðtöl tilheyra eigindlegum rannsóknaraðferðum og eru 

eitt algengasta form til þess að afla gagna (Neuman, 2011). Auk þess er eigindleg 

rannsóknaraðferð notuð til þess að fá dýpri skilning á upplifun viðmælenda (Sigurlína 

Davíðsdóttir, 2013). Rannsakendur sem notast við eigindlega rannsóknaraðferðir einbeita 

sér að því að skoða fólk og aðstæður þess í heildrænu samhengi þar sem áherslan er lögð á 

daglegt líf og athafnir fólks í eðlilegu umhverfi þess. Í eigindlegum aðferðum er talið að öll 

sjónarhorn séu jafn mikilvæg og tilgangur aðferðarinnar er að skilja veröldina eins og 

þátttakendur sjá hana á hverjum tíma (Guðrún Stefánsdóttir, 2008). Eigindleg aðferðafræði 

er því ekki háð tíma og stað heldur er lögð áhersla á það sem er hér og nú (Sigríður 

Halldórsdóttir, 2013). Rannsakendur töldu að eigindleg rannsóknaraðferð sem framkvæmd 

er í viðtalsformi myndi henta vel til þess að svara rannsóknarspurningunni: Hver er sýn 

þroskaþjálfa þegar kemur að hegðunarvanda nemenda í grunnskóla?   

    Opnar spurningar voru notaðar í viðtölunum vegna þess að rannsakendur vildu fá 

upplifun og skoðanir þroskaþjálfanna sem rætt var við. Viðtalsaðferðin sem var notuð 

kallast hálfopin viðtöl, en þau eru hvorki opnar spurningar né lokaður spurningalisti 

(Neuman, 2011). Í viðtölunum var stuðst við eftirfarandi spurningaramma: Hvert er 

hlutverk þitt í skólanum?, Hver er reynslan þín þegar kemur að því að starfa með 

nemendum sem eiga við einhverskonar hegðunarvanda?, Hvað telur þú flokkast undir 

hegðunarvanda?, Hvaða úrræði eru til staðar í skólanum fyrir nemendur til dæmis með 

adhd? og hvaða reynslu hefur þú af því að vinna með börnum sem hafa veika sjálfsmynd?  

    Markmið rannsóknarinnar var fyrst og fremst að varpa ljósi á þau störf sem 

þroskaþjálfar sinna í grunnskólum þegar kemur að nemendum með hegðunarvanda. Við 

vildum fá dýpri skilning á viðhorfum og sjónarhorni þroskaþjálfa þegar kemur að starfi 

þeirra með nemendum sem eiga við hegðunarvanda.  

2.2 Viðmælendur 

Viðtölin fóru fram á tímabilinu 10.janúar til 3. mars árið 2014. Viðmælendurnir voru fjórir 

þroskaþjálfar sem störfuðu í grunnskólum á höfuðborgasvæðinu. Við val á viðmælendum 

var notast við markmiðsúrtak (purposeful sampling). Markmiðsúrtak er notað þegar 

rannsakandi þarf að velja viðmælendur sem hæfa markmiði rannsóknarinnar. Viðmælendur 

eru því valdir með tilliti til þess hvað á að rannsaka (Þórólfur Þórlindsson og Þorlákur 

Karlsson, 2003). Úrtakið var því valið úr hópi þroskaþjálfa sem við þekktum lítillega, eða 

ekki neitt og þess var gætt að engin náin tengsl væru til staðar. Rannsakendur vildu fá fram 

ólíkar sýnir þroskaþjálfa og því var haft samband við þroskaþjálfa sem starfa víðsvegar í 

grunnskólum á höfuðborgasvæðinu. Fyllstum trúnaði var gætt við gagnasöfnum en haft var 

samband við viðmælendur með tölvupósti og voru þeir allir tilbúnir til þátttöku. Allir 

viðmælendurnir höfðu það sameiginlegt að hafa reynslu af því að starfa með ólíkum 

nemendum með ólíkar þarfir.  

    Fyrsti viðmælandinn verður nefndur þroskaþjálfi 1. Hann hefur starfað í grunnskóla á 

höfuðborgasvæðinu frá árinu 2008. Hann hefur einnig mikla reynslu á því að starfa með 

börnum og hefur meðal annars unnið á leikskóla og skammtímavistun fyrir börn. Hann 

hefur því mikla reynslu af því að starfa með börnum með ólíkar þarfir. Í dag sinnir hann 

fjölbreyttum verkefnum innan skólans og kemur að bæði einstökum nemendum og hópum. 

Meðal annars sinnir hann félagshæfninámi og fer inn í bekki til að veita bæði nemendum 

og kennurum stuðning ef þörf er á. 

    Annar viðmælandinn verður kallaður þroskaþjálfi 2. Hann hefur starfað í grunnskóla á 

höfuðborgasvæðinu frá árinu 2011. Áður starfaði hann sem þroskaþjálfi á leikskóla og 

hefur því talverða reynslu af því að vinna með börnum með mismunandi þarfir. Helsta 

hlutverk hans innan skólans í dag er að fylgja nemenda eftir sem þarf á miklum stuðning að 

halda og halda utan um hans mál. Einnig sér hann um að aðstoða inn í bekk ef þörf er á og 

tekur að sér hópa í félagshæfni.  

    Þriðji viðmælandinn verður kallaður þroskaþjálfi 3. Hann hefur áralanga starfsreynslu 

sem þroskaþjálfi. Meðal annars hefur hann unnið á Kópavogshæli, leikskóla, grunnskóla 

og í sérdeild en í dag er hann verkefnastjóri í grunnskóla. Auk þess er hann með 

kennaramenntun. Hann hefur því mikla reynslu á því að starfa með fjölbreyttum 

nemendahóp og helstu hlutverk hans í dag er að vinna með nemendum á unglingastigi sem 

þurfa stuðning.  

    Fjórði viðmælandinn verður kallaður þroskaþjálfi 4. Hann hefur starfað í grunnskóla 

síðastliðin 12 ár. Áður en hann hóf störf í grunnskóla hafði hann starfað í dagþjónustu fyrir 

börn og á sambýli. Í dag sér hann um námsver innan skólans þar sem hann sinnir 

nemendum sem eiga við hegðunar og námserfiðleika.  

    Þrátt fyrir að viðmælendurnir starfi víðsvegar á höfuðborgasvæðinu, í ólíkum skólum og 

hafi þar ólík hlutverk, hafa allir skólarnir það sameiginlegt að vera skóli án aðgreiningar. Í 

því felst fyrst og fremst að allir nemendur eigi að hafa jöfn tækifæri til náms og það skuli 

aðlagað hverjum og einum nemenda. Grunnskólum ber því að virða fjölbreytileika, 

mismunandi þarfir og hæfileika með það að leiðarljósi að útrýma mismunun og 

aðgreiningu (Aðalnámskrá grunnskóla 2011).  

2.3 Gagnasöfnun og greining 

Í upphafi rannsóknarinnar skoðuðu rannsakendur í hvaða skólum þroskaþjálfar starfa og út 

frá því voru valdir viðmælendur í rannsóknina. Viðmælendurnir fengu sendan tölvupóst 

þar sem rannsóknarefnið var útskýrt fyrir þeim og einnig kom fram að um lokaverkefni í 

þroskaþjálfanum væri að ræða. Viðmælendurnir voru spurðir hvort þeir væru til í að gefa 

sér tíma til þess að veita viðtal sem þeir samþykktu og gagnasöfnin hófst í kjölfarið.  

    Viðtölin voru tekin í febrúar, 2014 til byrjun mars sama árið í lokuðu rými innan hvers 

skóla fyrir sig og hvert viðtal tók rúmar 40 mínútur. Góðar umræður áttu sér stað í öllum 

viðtölunum og töldu rannsakendur að ítarlegar upplýsingar höfðu fengist um 

rannsóknarefnið. Fyrir viðtölin fengum við leyfi við þess að taka viðtalið upp og fulls 

trúnaðar var gætt ásamt nafnleynd, sem fólst meðal annars í að heita viðmælendum að 

gögnum yrði eytt að lokinni úrvinnslu. 

    Greiningin fólst í að skrá viðtölin niður frá orði til orðs. Viðtölin voru síðan kóðuð svo 

hægt væri að greina sameiginleg þemu viðtalanna til þess að fá skýrari mynd á gögnunum 

(Sigurlína Davíðsdóttir, 2003). Unnið var síðan úr niðurstöðum viðtalanna útfrá þeim 

þemum sem birtust í viðtölunum.  

2.4 Siðferðisleg álitamál 

Það þarf að hafa ýmislegt í huga við framkvæmd rannsókna á einstaklingum. Það þarf að 

gæta þess að rannsóknin skaði ekki þátttakendur og gæta þarf að því að fá upplýst 

samþykki allra viðmælenda, sem gert var hér.  

    Það er mikilvægt að vera meðvitaður um þau siðferðislegu vandamál sem geta komið 

upp við gerð rannsókna vegna þess að þær geta haft áhrif á niðurstöðurnar. Það þarf því að 

hafa fjórar meginreglur siðferðarinnar að leiðarljósi í rannsóknum. Það eru reglurnar um 

sjálfræði, skaðleysi, velgjörð og réttlæti. Við gættum þess að viðmælendur okkar vissu í 

hverju þátttaka þeirra fólst og um hvað rannsóknin væri. Með því að bera virðingu fyrir 

þátttakendum rannsóknarinnar og sjálfræði þeirra var sjálfræðisreglan virt. Þess var einnig 

gætt að upplýsingar sem fengust við gagnasöfnun væru ekki persónugreinanlegar. Því var 

nafnleynd og fullum trúnaði gætt til þess að koma í veg fyrir að viðmælendurnir myndu 

ekki skaðast á einhvern hátt. Því telja rannsakendur að skaðleysisreglunni hafi verið fylgt 

eftir í rannsókninni. Auk þess teljum við að velgjörðaregluna hafi verið virt vegna þess að 

við viljum láta gott að okkur leiða og auka þekkingu á störfum þroskaþjálfa. Með því að fá 

fram sýn þroskaþjálfa getur það leitt til jákvæðari umræðu um hegðunarvanda og það er til 

hagsbótar fyrir nemendur sem og skólakerfið í heild sinni, að okkar mati. Vegna þess að 

markmið rannsóknarinnar var að auka skilning og þekkingu á hegðunarvanda í skólum 

(Sigurður Kristinson, 2013). Við teljum að það sé ávinningur, bæði fyrir þátttakendur, 

rannsakendur sem og samfélagið sé réttlætisreglan virt. 

2.5 Samantekt 

Rannsóknin okkar er byggð á eigindlegri rannsóknaraðferð í viðtalsformi. Valið var að 

taka viðtal við fjóra þroskaþjálfa og notast við markmiðsúrtak. Gagnaöflunin átti sér stað 

með viðtölum, sem voru hljóðrituð, og skoðuð útfrá meginþemum sem fundin voru með 

því að kóða viðtölin. Við vorum meðvitaðar um mikilvægt þess að virða reglurnar um 

sjálfræði, skaðleysi, velgjörð og réttlæti við framkvæmd rannsóknarinnar. Við vorum 

einnig meðvitaðar um að siðferðisleg álitamál gætu haft áhrif á rannsókn okkar. Þrátt fyrir 

að úrtakið hafi verið markmiðsúrtak samanstóð það einungis af fjórum þroskaþjálfum sem 

gerir það að verkum að erfitt er að yfirfæra niðurstöður yfir á þýðið. Niðurstöður ættu því 

einungis að nota sem leiðarvísir að frekari rannsóknarvinnu. 

3 Niðurstöður 

Í þessum hluta verkefnisins verða kynntar niðurstöður rannsóknarinnar. Niðurstöðurnar 

byggja á viðtölum við fjóra þroskaþjálfa sem starfa í grunnskólum á höfuðborgasvæðinu. 

Viðmælendur okkar verða kallaðir þroskaþjálfi 1, þroskaþjálfi 2, þroskaþjálfi 3 og 

þroskaþjálfi 4. Við greiningu viðtalanna kom í ljós þrjú meginþemu sem munu liggja til 

grundvallar. Þau eru eftirfarandi: grunnskólinn, nemendur og þroskaþjálfar. 

    Í fyrsta kafla verður fjallað um niðurstöður rannsóknarinnar er snýr að hegðunarvanda 

sem er til staðar í grunnskólum og skólagöngu nemenda með adhd.  

3.1 Grunnskólinn 

Í öllum viðtölunum kom fram að hegðunarvandi er í dag stór og áberandi innan veggja 

grunnskóla. Auk þess kom það fram að hegðunarvandi virðist vera færa sig neðar og neðar 

á skólastigin. Þroskaþjálfar sem tóku þátt í rannsókninni koma allir að nemendum með 

hegðunarvanda á einhvern hátt og eru því sammála að visst úrræðaleysi ríkir í skólum í dag 

þegar kemur að þessum nemendum. Þetta sagði þroskaþjálfi 3 þegar hann var spurður um 

hegðunarvanda í grunnskólum: 

Hegðunarerfiðleikar hafa alltaf verið í skólum en ég held að á síðustu árum eru það, 

það er meira, þau eru meira áberandi og vera svolítið grófari og líka það sem ég sé 

sko að kvíðinn er meiri í krökkum. Það er einhvervegin að kröfurnar eru svo miklar 

að kvíðinn þróast svo oft út í svona hegðunarvanda. 

    Flestir þroskaþjálfarnir voru sammála um það að umhverfið hefði mikil áhrif á 

nemendur. Meðal annars var kreppan, meiri tölvunotkun og aukin tengsl við umheiminn 

orðið til þess að hegðunarvandi væri meira áberandi og sýnilegri í skólanum. Þroskaþjálfi 1 

sagði eftirfarandi um það hvernig umhverfið hefur breyst og áhrif þess á nemendur:  

[...] það er bara flóknari lífsaðstæður fyrir börn og unglinga í dag, þetta eru til 

dæmis þegar ég var að byrja. Þetta er miklu… tölvan til dæmis, allt, öll þessi 

afþreying, hún er svo flókin. Sko umhverfið, við sko bara samfélagið hefur breyst 

svo. Svo koma þau inn í skólann oft uppfull af allskonar úr tölvuheiminum, úr 

þessum óraunveruleikaheimi og með það með sér inn í skólanum og skilja ekki að 

allir hinir í kring skulu ekki vera á sama hold takkanum og þau. [...] 

    Í viðtölunum kom fram að þroskaþjálfarnir voru allir sammála því að þjónustan við 

þennan hóp nemenda væri ekki næganleg. Þá sérstaklega þegar kom að nemendum með 

adhd. Þessi hópur átti það til að mála sig út í horn bæði hjá kennurum og nemendum. Auk 

þess virtist það vera áberandi að kennarar sem störfuðu með þessum nemendum höfðu 

mismikið þol þegar kom að erfiðari hegðun. Þær hindranir sem voru nefndar er kom að 

þjónustu við nemendur með adhd kom fram að það væri margt sem þyrfti að bæta svo hægt 

væri að vinna eftir hugmyndafræðinni skóli án aðgreiningar. Hindranir sem þeir nefndu 

voru meðal annars lítið fjármagn, vöntun á fleiri starfsfólk, stórir bekkir og námsefni ekki 

við hæfi. Þroskaþjálfi 4 hafði meðal annars þetta að segja þegar kom að hindrunum í 

þjónustunni við nemendur með adhd: 

Byrjum bara á skóla án aðgreiningar. Það er bara fyrst og fremst það, það er bara 

ekki að gera sig. Það vantar allt sem nefnist fjármagn. Barn með adhd greiningu fær 

enga peninga núna í dag. Það er enginn peningur sem fylgir [...]Endalaust námsefni 

sem er ekki við hæfi og svo er það líka skiljanlegt, kennarar eru með stóran bekk og 

hefur ekki tíma til að útbúa fyrir hvern og einn. Þetta er bara ekki skóli án 

aðgreiningar. Hann er ekki að gera sig. Ekki nema með meiri fjármagni og meiri 

fólki til að sinna þessu. Það er bara þannig. 

    Það var almenn skoðun þroskaþjálfana að grunnskólinn væru oft á tíðum ekki stakk búin 

til þess að taka við nemendum með adhd og vinna með þeim. Þá sérstaklega þegar 

nemendurnir fara að eldast og meiri kröfur eru gerðar til þeirra námslega. Þetta sagði 

meðal annars þroskaþjálfi 4 um nemendur með adhd: 

[...] þau geta verið svo allavegana, þau geta oft alveg verið fín á meðan þau eru í 

yngri deildunum og fylgst með, eru fjörug og hress og skemmtilegir krakkar en svo 

koma aðrar kröfur þegar þau eldast og þá er eins og skólinn sé ekki stakk búin að 

taka við þeim. þetta er sko oft flugklárir krakkar. Þau þurfa bara umhverfi við hæfi 

[...] 

Þroskaþjálfarnir telja að það sé mikilvægt að styðja við nemendur með hegðunarvanda í 

skólanum og veita þeim eftirfylgni til þess að koma í veg fyrir að námið reynist nemendum 

ofviða. Allir þroskaþjálfarnir voru einnig spurðir um reynslu sína þegar kemur að þjónustu 

skólana við nemendur með adhd. Þetta hafði þroskaþjálfi 2 meðal annars að segja þegar 

hann var spurður um hvað væri ábótavant:  

Uhhhh af því að skólinn á að geta tekið á móti öllum en á samt að vera með of stóra 

bekkjarhópa eða mér finnst skólinn ekki vera með verkfæri í höndum til að geta 

sinnt þú veist öllum börnum eins vel og hægt er. Bara út af því að, það er svo stórir 

bekkir og nemendur á rosalegu.. hvað segir maður.. getubili. 

    Auk þess kom það fram í viðtölunum að það væri stórt stökk að fara úr leikskóla í 

grunnskóla þar sem kröfurnar og ábyrgðin væri mun meiri í grunnskólunum. Einkenni 

adhd yrðu augljósari þegar grunnskólagangan hefst og meiri erfiðleikar eins og til dæmis 

hegðunarvandamál geta birst í kjölfarið. Þroskaþjálfi 2 sagði þetta um þær breytingar sem 

verða þegar börn fara úr leikskóla yfir í grunnskóla: 

Þau eru hérna í 10 ár. Megum ekki gleyma því! 10 ár! Í leikskóla er ekki gerðar eins 

miklar kröfur til þeirra og meira er hugsað um börnin þar en í grunnskóla. En ég 

meina af hverju er þetta ekki gerast með adhd börnin í leikskóla? Útaf kröfunum í 

skólanum. Þau eiga að sitja í sætunum sínum í 80 mínútur samfleytt. Þau eiga að 

bera ábyrgð á dótinu sínu sjálf og það er engin sem týnir upp eftir þau. 

Þetta nefndi þroskaþjálfi 1 um hvaða áhrif það getur haft á barn þegar það fer úr leikskóla 

yfir í grunnskóla og hvernig þjónustan breytist í kjölfarið. Hér lýsir hann reynslu sinni: 

[...]ég á til dæmis vinkonu sem á stelpu sem er mikið adhd barn og með 

mótþróaþrjóskuröskun. Þegar barnið var á síðasta ári þá spurði ég hana hvernig 

henni gengi í leikskólanum. Ég hafði miklar áhyggjur hvernig henni mundi ganga í 

skólanum. Þá segir mamman. Bara vel. Það er bara starfsmaður alltaf með hana og 

situr hjá henni. Ég spyr mig. Hvað fær barnið útúr því? Það er engin sem mun sitja 

á henni hérna í skólanum. Þá spyr ég. Var leikskólinn að standa sig? Þú veist, 

hvernig var skólinn fyrir barnið? Það leið ekki á löngu þangað til hún hataði 

skólann en hún hafði allar forsendur til að blómstra þar [...] 

    Ýmis úrræði eru í boði fyrir nemendur með hegðunar og námserfiðleika. Meðal annars 

kom það í ljós að allir þroskaþjálfarnir vinna upp að ákveðnu marki inn í sérúrræðum sem 

eru til staðar innan hvers og eins skóla. Tveir þroskaþjálfar starfa inn í svokölluðum 

námsverum. Ein af þeim hefur umsjón með námsveri fyrir yngstu bekki skólans og hann 

hafði þessa skoðun á námsverum í skóla án aðgreiningar: 

Það eru margir sem segja að þetta sé svo mikið, að það sé afturför að vera með 

námsver. Að það eigi allir að vera inn í bekk. Ég segi að við séum bara komin 

hringinn aftur [...] það var samsagt, ég var beðin um að koma með hugmyndir að 

því hvernig ég setti upp mitt námsver og það er alveg sjálfsagt mál. Þannig að við 

erum komin hringinn aftur. Það sem var alveg ómögulegt fyrir einhverjum árum 

sko. Það verður að hafa þetta úrræði. Sum eru bara þannig að þau hérna.. þau bara 

komast ekki í gegnum skólann nema að fá smá pásu. Það er bara þannig. 

    Í einu viðtali kom fram að einn þroskaþjálfinn fyndist það mjög mikilvægt að þeir 

nemendur sem hún aðstoðar sjálf koma og fá stuðning frá henni. Það væri hluti að 

réttindum nemenda. Þetta sagði þroskaþjálfi 3 um þjónustu sína við nemendur: 

Þeir eru inn í bekk en þeir bara velja, kjósa sjálfir að komast inn í svona litla hópa til að 

læra og það er það sem við viljum þegar maður er í þessum geira, eins og 

þroskaþjálfarnir. Það er svo gott að því að þú ert með skóla án aðgreiningar. Það er svo 

gott þegar þú finnur að þau velja það sjálf. [...] þau óska eftir þessu. Það er sko stærri 

biðlisti en ég næ að sinna ha.. þannig að þau vilja koma og vilja vera! 

Allir þroskaþjálfarnir voru almennt á því að það væri því mjög mikilvægt að skapa traust 

og tengsl milli nemendanna og þroskaþjálfans og það væri grunnurinn af góðri samvinnu 

og lykilinn á árangri.  

3.2 Nemendur  

Hér í þessum kafla verður nánar fjallað um hvað niðurstöður rannsóknarinnar er snýr að 

nemendum með hegðunarvanda í grunnskólum. Sjónum verður beint að því hvernig 

þroskaþjálfarnir skilgreindu hegðunarvanda og hvaða afleiðingar hann getur haft í för með 

sér.  

    Allir þroskaþjálfarnir voru sammála um það að hegðunarvandi væri mjög áberandi innan 

veggja skólanna en þrátt fyrir þá setti engin viðmælenda okkar samansem merki á milli 

hegðunarvanda og adhd, heldur væri ástæðan frekar að þau börn sem sýna slæma hegðun 

liði ekki vel í skólanum, þau væru einnig oft með kvíða gagnvart námsefninu og ættu oft á 

tíðum við námserfiðleika að stríða. Þroskaþjálfi 2. sagði meðal annars þetta um ástæðu 

hegðunarvanda:  

Oftar en ekki er ástæða hegðunarvanda óöryggi eða eitthvað sem tengist náminu, til 

dæmis að þau eru ólæs. Komin langt fram á skólagöngu sína og eru ólæs og jafnvel 

jújú, það er ekki vitað hversu slæmt það er. Það hefur mikil áhrif á sjálfsmyndina. 

Getur ekki lesið. það er alltaf verið að krefja þau um að lesa. Ég meina þú ert að 

lesa í stærðfræði. Þú ert að lesa í öllu.  

    Í viðtölunum kom fram að kvíði sé að verða meira og meira áberandi í skólanum að mati 

þroskaþjálfanna. Nemendur sem eiga við námserfiðleika eru þar í mikilli hættu og 

viðmælendur okkar voru allar sammála því að það þyrfti að huga betur að þessum hópi í 

grunnskólum. Börn sem eru með kvíða gagnvart námsefninu og umhverfinu eiga erfitt með 

að lesa í aðstæður og gengur verr að hafa stjórn á skapi sínu og líðan. Einn þroskaþjálfi 

sagði að það væri mjög mikilvægt að finna rót vandans en það gæti verið mjög erfitt og oft 

er rótin á vandanum mjög falinn. Annar þroskaþjálfi sagði til að geta komið til móts við 

nemendur sem sína erfiða hegðun sé mikilvægt að skoða hver er undanfari hegðunarinnar, 

hvað það er sem gerist fyrst, hvernig hún lýsir sér og hvaða afleiðingar hegðunina hafi 

bæði gagnvart nemandanum sjálfum sem og hina í kring. Það kom einnig fram að þessi 

hópur nemenda væru í meiri hættu á því að mála sig út í horn og vera stimplaðir ,,óþekka 

barnið’’ eða ,,erfiða barnið‘‘sem hefði mikil áhrif á sjálfmynd þeirra. Meðal annars sagði 

þroskaþjálfi 2 eftirfarandi um viðbrögð annarra þegar barn sýnir erfiða hegðun í skólanum:  

[...] til dæmis ef þú ert unglingur hér snappar hérna fram á ganginum. Skilurðu. 

Þetta eru langir gangar, þú hleypur og starfsfólkið á eftir þér hlaupandi og litlu 

börnin horfa á. Þú er ekki einn sko. það þarf líka að hugsa um umhverfið [...] þá 

erum við að tala um eins og hérna. Skólinn hér. Litlu krakkarnir, allir að glápa. 

þetta er ekkert, svo allt í einu ert þú unglingurinn í 8.bekk sem lendir í þessu og svo 

ert þú settur út í kannt útaf hinum unglingunum vegna þess að þeir bara jááá… þeir 

treysta þér ekki. Þú ert búin að sína hegðun og þau treysta henni ekki og þurfa sko 

að hugsa sig tvisvar um. Það er sárt að sjá þetta.  

    Samkvæmt niðurstöðum rannsóknarinnar þá kom fram að slök sjálfsmynd gæti bæði 

verið afleiðing hegðunarvanda sem og rót hans. Nemendur sem hegða sér illa í skólanum 

eiga það til að máluð sig út í horn og við það brotnar sjálfsmynd þeirra. Auk þess kom það 

fram að það væri því mikilvægt fyrir þroskaþjálfa sem starfa í grunnskólum að vinna að 

því að styrkja sjálfsmynd þeirra og reyna að hindra að nemendur verði fyrir stimplun. 

Vegna þess að það getur verið erfitt fyrir nemendur að losna við svokallaðan 

hegðunarstimpil sem getur fylgt nemendunum. Þroskaþjálfi 3 sagði meðal annars þetta um 

sjálfsmynd nemenda: ,,Ef skólaganga er þannig að þetta er sá sem allir vita hver er og að 

sko, klárt mál með svona hegðunarvanda að þau mála sig út í horn. Þá náttúrulega brotnar 

sjálfsmynd þeirra og oft er hegðun líka útaf slakri sjálfmynd‘‘.  

Þroskaþjálfi 2 sagði að það þyrfti að hafa það í huga að reyna að koma í veg fyrir að 

nemendur séu settir út í horn af öðrum nemendum sem og starfsfólki skólans. Hann nefndi 

þetta: 

Mér finnst sko þetta að stimpla börnin. Það er eitthvað sem ég vill út því við vitum 

alveg að það er eins og hér og á öðrum stöðum að þessi börn mega mismunandi 

mikið. Þolmörk okkar gagnvart ákveðnum nemendum eru mishá. Ég meina það er 

alveg líka hjá mér… ég meina sérstakalega þegar þú ert að vinna með einstakling 

sem hefur átt erfitt, eða þannig. Þá velur þú jafnvel að líta ekki á allt sem hann gerir 

sé rangt til þess að vonast eftir að hann sjái það sjálfur og hætti því þá þannig að þú 

þurfir ekki að einblína á þessa neikvæða hegðun. Að því að við viljum alltaf reyna 

að vinda ofan af henni og sjá þetta jákvæða. 

    Þegar kemur að því að starfa með nemendum sem eiga við hegðunarvanda þá var það 

númer eitt, tvö og þrjú hjá öllum þroskaþjálfanum það mikilvægasta að koma til móts við 

þessa nemendur og þeim líði vel í skólanum. Allir viðmælendurnir voru sammála því að 

það væri rík þörf á fagþekkingu þroskaþjálfa þegar kemur að hegðunarvanda í 

grunnskólum. Þetta sagði meðal annars þroskaþjálfi 1: ,,Við höfum kannski hærri 

þolinmæðisþröskuld. Meira en sko til dæmis eins og hinn almenni kennari. Hann er meira 

að fókusa á að sjá um heildina.Við þroskaþjálfarnir erum meira einstaklingsmiðaðri. Við 

horfum á einstaklingana‘‘.  

    Einn þroskaþjálfinn nefndi einnig að það væri mjög mikilvægt að sinna betur nemendum 

með adhd til þess að hægt sé að koma í veg fyrir algengar fylgiraskannir. Það væri rík þörf 

á fjölbreyttum mannskap innan grunnskólana og auka þyrfti fræðslu til verðandi kennarar 

vegna þess að í dag er skóli án aðgreiningar og fylgir fjölbreyttur nemendahópur sem þarf 

að taka mið af. 

3.3 Fagþekking þroskaþjálfa 

Hér í þessum kafla verður fjallað nánar um niðurstöður rannsóknarinnar þegar snýr að 

afstöðu þroskaþjálfanna þegar kemur að því að vinna með nemendum sem eiga við erfiða 

hegðun og hlutverki þeirra gagnvart þessum hópi nemenda.  

    Í niðurstöðum rannsóknarinnar kom fram að allir þroskaþjálfarnir hefðu nóg fyrir stafni 

þegar kom að því að sinna þörfum nemenda í grunnskólanum. Þrátt fyrir að hlutverk þeirra 

væru ólík þá áttu þeir ýmislegt sameiginlegt. Meðal annars unnu þeir allar með nemendum 

sem áttu við einhverskonar hegðunarvanda. Þeir unnu þá annað hvort með einstökum 

nemendum eða litlum hópum og lögðu allir mikla áherslu á félagsfærniþjálfun. Í 

viðtölunum kom það einnig fram að það væri mikil þörf á fleiri þroskaþjálfum inn í 

grunnskólanna. Þroskaþjálfi 2 nefndi þetta:  

Það vantar náttúrulega líka, þú veist bara fleiri þroskaþjálfa. Ég meina, við erum 

þrjár hér og það væri alveg störf fyrir marga fleiri þannig, bara af því að ég hef ekki 

tíma til að sinna öllu því sem mig langar að sinna. Það gæti alveg heil manneskja 

verið með mér að sinna því sem mig langar skilurðu. Það eru bara svo mörg önnur 

börn sem þurfa á einhverskonar félagsfærni að halda og sjálfstyrkingu eða bara þú 

veist… uppbrot frá þessu bekkjarkerfi skilurðu.  

    Viðmælendur okkar voru allir sammála því að það væri næg verkefni fyrir þroskaþjálfa í 

grunnskólum í dag. Þar væri nemendur sem fengu ekki þá þjónustu sem þeir hefðu rétt á 

vegna þess að það væri ekki til staðar sú fagþekking til að koma til móts við mismunandi 

þarfir. Einnig fannst þeim tímaleysi vera stór hluti af því að þau gætu ekki sinnt öllu sem 

þeir vildu. Þetta sagði þroskaþjálfi 1 um starfið sitt:  

Það er endalaust hægt að skapa sér verkefni. Það er fullt af börnum hérna sem eru 

ekki að fá þá þjónustu sem þau ættu rétt á. Þannig að það er næg verkefni að hafa 

og ég meina það, ég, mér leiðist aldrei í vinnunni. Það er alltaf nóg að gera. Það 

mundi ég vilja, að komast yfir meira. Til dæmis öll pappírsvinnan og allt þetta. Ég 

vinn hana sjaldnast því það er engin sem situr á öxlunum á mér og segir að þú eigir 

að gera hana og þá gef ég mér bara ekki tíma í hana. það er mjög sorglegt. 

    Þroskaþjálfarnir greindu einnig frá því að þeir gætu  verið betur nýttir í skólunum. Þeir 

væru góðir í því að koma auga á það sem kennarinn sér ekki svo auðveldlega. Auk þess 

töldu þeir að það væri mjög mikilvægt að kynnast nemendanum sjálfum og leyfa honum 

sjálfum að kynna sig. Þetta sagði meðal annars þroskaþjálfi 1 um það hvers vegna henni 

þótti mikilvægt að kynnast nemendanum sjálfum: 

Það er alltaf einhvern ástæða fyrir framkomunni og það vill engin , það er engin 

vondur. Það vill engin vera vondur. Það líður engum vel sem er óþekkur. Þannig að 

vinda ofan á þessari óþekkt er númer eitt, tvö og þrjú. Þá þýðir það að maður þarf 

eiginlega að allir sem eru svona ,,hegðunarvandamál‘‘ það vita allir hverjir þetta 

eru. Þannig að fyrsta sem maður þarf að gera þegar maður er að fara að hitta 

einhvern er það að gleyma öllu sem maður hefur heyrt og það er bara eitthvað sem 

þú ætlar ekki að vita af eða muna. Þú ert að kynnast einstakling og hann er að byrja 

sem óskrifað blað. Hann er að bara að byrja upp á nýtt í skólanum og þú ætlar að 

aðstoða hann til þess að honum líði vel og reyna að finna leiðir sem hann getur nýtt 

sér til þess að honum getur liðið vel i skólanum. Því honum líður ekki vel í 

skólanum. 

    Þroskaþjálfarnir fannst öllum mikilvægt þegar kom að því að starfa með nemendum með 

hegðunarvanda að gefa þeim tíma og svigrúm og  hverjum og einum nemenda til þess að 

átta sig á hvar hann væri staddur á hverjum tíma. Þroskaþjálfi 3 sagði frá því að hann gæfi 

sér jafnvel heila önn til þess að kynnast nemendum sínum. Einnig var skoðun hans að 

fagþekking þroskaþjálfa nýttist vel með þessum hóp nemenda. Þetta sagði þroskaþjálfi 3 

um starf þeirra í grunnskólum þegar kemur að nemendum sem eiga við einhverskonar 

hegðunarvanda:  

[...] þetta eru krakkarnir sem við erum svo góð að vinna með. Þetta er okkar hópur. 

Þannig að ég vinn þetta yfirleitt þannig að ég kynnist þeim, við byrjum að hausti og 

svo bara kynnist ég þeim smátt og smátt. Það er svo mikilvægt að þú kynnist þeim. 

Heyrir svolítið, skannir þau, viti hvar greindirrnar sterku eru. Hvar eru það stödd? 

Hversu mikla trú hafa þau á eigin getu? Hvernig er hjálparleysið? Skiljið þið þetta? 

Og þetta er svo gott að þetta eigum við að gera í starfinu okkar.  

    Þegar kom að því að sinna þörfum nemenda til dæmis sem eru greind með adhd þá kom 

það fram í viðtölunum að það væri mikilvægt að eiga í góðri samvinnu við kennara og 

starfsfólk skólanna sé tilbúið til þess að taka mið að þörfum nemandans. Ef kennarar ættu í 

erfiðleikum með að sinna þörfum nemandans inn í bekk ætti þroskaþjálfar að koma þar inn 

í. Það væri í þessum aðstæðum sem þroskaþjálfar gætu nýst vel til þess að skoða 

umhverfið, hvað það væri sem nemandinn væri að rekast á, hvar styrkleikar hans væri sem 

og veikleikar með það að markmiði að finna út leiðir sem hentuðu hverjum og einum svo 

nemandinn yrði ánægðari, sáttari og jákvæðari gagnvart skólanum.  

    Það kom fram að í sumum skólum töldu þroskaþjálfar baráttunni fyrir eyrnamerktum 

stöðum innan grunnskólana vera lokið en í mörgum grunnskólum væri baráttan hvergi 

nærri lokið og það væri mismunandi eftir skólum hversu mikil þekking væri á starfi 

þroskaþjálfa. Einn þroskaþjálfinn nefndi það að um leið og kennarar hefðu reynslu á 

samstarfi við þroskaþjálfa og hefðu þekkingu á starfi þeirra þá leituðu kennarar í auknum 

mæli ráðgjafar til sín. Þroskaþjálfi 2 nefndi þetta um viðhorfin sem hún upplifir oft á tíðum 

gagnvart starfi þroskaþjálfa: ,,Þroskaþjálfar þykja ekki merkilegir, en þeir þykja ágætlega 

merkilegur hér innanhús en í þjóðfélaginu veit enginn hvað við gerum og stundum og lítum 

á aðra já sem meiri fagmenn en ég. Maður er með pínu brotna sjálfmynd‘‘.  

    Það kom fram í viðtölunum að þeim þótti mjög mikilvægt að þroskaþjálfar héldu fast í 

fagmennsku sína og héldu áfram að berjast fyrir því að þekking þeirra yrði nýtt betur innan 

grunnskólanna. Það væri alltof algengt að þeir væru  eingöngu nýttir sem stuðningur við 

einstaka nemendur. Einnig kom fram í viðtölunum að þroskaþjálfar væru jafnvel ekki nógu 

harðir þegar kemur að því að sanna sig og halda fagþekkingu sinni á lofti. Mikilvægt væri 

að þroskaþjálfar sýndu fram á hvar styrkleikar þeirra lægju.  

4 Samantekt og umræður  

Tilgangur rannsóknarinnar var að leita svara við rannsóknarspurningunni: Hver er sýn 

þroskaþjálfa á hegðunarvanda nemenda í grunnskólum.   

    Gögnin gefa til kynna að hegðunarvandi er stór og áberandi í grunnskólum í dag og 

ákveðið úrræðaleysi ríki oft á tíðum þegar kemur að því að sinna þessum hópi nemenda. 

Þroskaþjálfarnir sem við var rætt vildu meina að umhverfið geti hafti neikvæð áhrif á 

hegðun nemenda. Meðal annars vegna aukinnar tengsla við umheiminn og þeirra flóknu 

afþreyinga sem er í boði fyrir börn og unglinga í dag. Vitundarvakning hefur orðið til í 

samfélaginu um fjölbreyttan hóp nemenda og mikil þróun í skólastarfi hefur verið síðustu 

árin. Í dag eiga allir nemendur rétt á að ganga í hinn almenna grunnskóla óháð atgervi eða 

stöðu þar sem markmið skóla er að koma til móts við hvern og einn nemenda 

(Reykjavíkurborg, 2012). Þrátt fyrir þessa þróun og vitundarvakningu í skólakerfinu þá 

ríkir ákveðið úrræðaleysi í grunnskólum. Í mastersrannsókn sem var gerð árið 2012 um sýn 

reykvískra grunnskólakennarar á menntastefnunni skóli á aðgreiningar. Þar kom einnig 

fram að eitt af því sem kennarar telja vera alvarlegasti vandinn inn í skólum í dag  er 

félagsleg staða og líðan nemenda með hegðunar- og/ eða  tilfinningavanda. Úrræðaleysi 

virtist tengjast oft nemendum sem eiga við hegðunarvanda í skólanum og gat skapað 

íþyngjandi ástand innan veggja skólana (Kristín Axelsdóttir, 2012). Þetta er í takt við 

niðurstöður okkar þar sem þroskaþjálfarnir nefndu að það væri ákveðið úrræðaleysi ríkti í 

skólum þegar kemur að hegðunarvanda og vildu meina að þar spilaði inni lítið fjármagn, 

stórir bekkir og skortur á starfsfólki. Við teljum að það séu mikið af nemendum sem hafa 

þörf á stuðning í skólanum ef fá hann ekki. Ástæðan er oft sú að þessir nemendur koma 

ekki með fjármagn inn í skólann og eiga því ekki rétt á stuðning en þessi ástæða samræmist 

ekki lögum og reglum sem gilda um grunnskóla í dag en í lögum um grunnskóla er fjallað 

um að skólum ber að koma til móts við nemendur með sérþarfir og í Aðalnámskrá þá eru 

nemendur með sérþarfir skilgreindir og undir þann hóp falla nemendur sem eiga erfitt með 

nám sökum tilfinningalega eða félagslega erfiðleika (Lög um grunnskóla nr. 91/2008). Það 

er okkar skoðun að nemendur með hegðunarvanda falla inn í þessa skilgreiningu en eins og 

hefur komið fram hér áður þá er alltaf eitthvað sem liggur á bakvið hegðun til dæmis 

tilfinningalegir, námslegir eða félagslegir þættir.  

    Í gögnum kemur fram að ósamræmi er á milli þess hvað kemur fram í Lögum um 

grunnskóla, Aðalnámskrá og veruleika nemenda með adhd. Í niðurstöðum viðtalanna 

kemur fram að þjónustan við adhd nemendur er ekki næganleg að mati þroskaþjálfana og 

skólarnir væru oft á tíðum ekki stakk búnir til þess að sinna þörfum þessa nemenda. 

Bekkirnir væru oftast alltof stórir, námsefni ekki við hæfi og skortur væri á fjármagni sem 

og verkfærum. Þrátt fyrir þessar niðurstöður þá ríkir sú stefna í grunnskólum í dag að allir 

nemendur eiga að hafa jöfn tækifæri til náms og námið skal vera aðlagað hverjum og 

einum. Auk þess skal kennsla og skipulag henta hverjum og einu til þess að gera 

nemendum kleift að taka þátt í skólastarfinu á sínum forsendum (Aðalnámskrá, 2011). Í 

Lögum um grunnskóla kemur einnig fram að nemendur með sérþarfir eiga rétt á að komið 

sér til móts við ólíkar þarfir nemenda. Þetta á líka við um nemendur sem eiga erfitt með að 

fylgja samnemendum sínum eftir í námi, meðal annars vegna félags og/eða tilfinningalega 

örðugleika (Lög um grunnskóla nr. 91/2008). Sérstakur stuðningur skal einnig vera veittur 

nemendum sem þess þurfa til að hægt sé að koma til móts við þarfir og áhuga hvers og eins 

með það að markmiði að tryggja jákvæðar námsaðstæður, betri líðan og námsárangur 

(Reykjavikurborg, 2012). Það er hægt að velta því fyrir sér hvort stefan skóli án 

aðgreiningar sé aðeins fögur orð á blaði sem er ekki að virka sem skyldi? Við teljum að í 

skólum sé hegðunarvandi stórt vandamál sem þarf að leysa. Það kom fram í viðtölunum að 

kvíði hjá nemendur er einnig að aukast að mati þroskaþjálfana sem rætt var við. Til þess að 

hægt sé að koma til móts við þarfir nemenda þá þarf að endurskoða skólastarfið. Við trúum 

því með því að hafa fjölbreyttari kennsluháttum, meiri fagþekkingu inn í skólanna og aukin 

stuðning inn í bekki gætum við komið betur til móts við þá nemendur með sérþarfir og 

jafnvel komið í veg að nemendur þrói með sér erfiða hegðun, kvíða, þunglyndi og fleira. 

Það er okkar tilfinning að það virðist oft gleymast að nemendur með sérþarfir eru ekki 

aðeins nemendur sem eiga við líkamlega eða andlega fötlun heldur á það líka við um alla 

þá sem eiga við náms, tilfinninga og/eða félagslega erfiðleika (Aðalnámskrá grunnskóla 

2011).  

    Gögnin benda til að það er oft á tíðum stórt stökk fyrir nemendur að fara úr leikskóla 

yfir í grunnskóla. Þá sérstaklega fyrir börn með adhd. Í grunnskólum eru kröfurnar og 

ábyrgð mun meiri á nemandanum sjálfum. Einkenni adhd yrði því augljósari þegar líða 

tekur á skólagönguna og meiri líkur voru á hegðunarvanda ef þessi nemendahópur fær 

viðeignandi stuðning og utanumhald. Í Aðalnámskrá grunnskóla er fjallað um að nemendur 

hafi skyldur og ábyrð að gegna í skólanum. Bæði þegar kemur að nemandanum sjálfum 

sem og öðrum í kringum hann. Nemendur eiga að læra að bera ábyrgð á námi sínu og góðu 

vinnulagi. Auk þess eiga nemendur að geta borið ábyrð á framkomu sinni og hegðun í 

skólanum (Aðalnámskrá, 2011). Við vekjum athygli á því að það þarf að taka sérstaklega 

tillit til nemenda með adhd þegar kemur að þessum kröfum þar sem að sá hópur á oft 

erfiðara með að aðlagast skólaumhverfinu, halda athygli, fylgja fyrirmælum og hlusta. Því 

getur skólaganga þessara nemenda verið þeim erfið. Hegðunarvandi hjá nemendum með 

adhd er oft áberandi í skólum og þessi hópur nemenda á í meiri hættu á því að hafa veika 

sjálfsmynd (Ingibjörg Karlsdóttir, 2013). Við teljum að það getur stafað að því að 

nemendur eru ekki að standast þær kröfur og ábyrð sem skólinn ætlast til að þeim og sem 

getur leitt að sér neikvæða hegðun. Nemendurnir eru því í meiri hættu á því að mála sig út í 

horn, bæði gagnvart kennarum sem og samnemendum sínum. Þetta gæti haft þau áhrif að 

nemandinn sé stimplaður ,,erfiða barnið‘‘ og það væri oft erfitt fyrir nemandann að losna 

við þann stimpil. Nemendur með adhd eiga það til að vera stimplaði sem erfitt barn vegna 

þess að oft er hegðun þeirra meira áberandi en annarra og oft fær þessi hópur meiri athygli 

út á neikvæða og truflandi hegðun í skólanum (Helga Þórðardóttir, 2007). Þetta rímar við 

Stimplunarkenningu Goffman en hann fjallar um það að samfélagið á það til að stimpla 

einstaklinga sem falla ekki að normi samfélagsins (Goffman, 1963). Í rannsókn Hönnu 

Guðbjargar Birgisdóttur er fjallað um hvernig þessi stimpill hefur áhrif á börn sem greinast 

með krabbamein og að það sé oft á tíðum erfitt fyrir börnin að losna við þennan stimpil, að 

vera álitið krabbameinasjúka barnið þrátt fyrir að þau hafi lokið meðferð. Sjálfsmynd 

barnanna var því veikari og viðbrögð og skoðanir annara höfðu þar mikil áhrif (Hanna 

Guðbjörg Birgisdóttir, 2013). Ætla má að þetta eigi líka við um nemendur með adhd og 

það er því mikilvægt sé að styrkja sjálfmynd nemenda sem sýna erfiða hegðun og 

fagþekking þroskaþjálfa kæmi sér vel til þess að vinna með þessum hópi nemenda.  

    Í gögnum kemur einnig fram að þrátt fyrir að það ríki sú stefna að nám skuli vera án 

aðgreiningar í grunnskólum landsins kemur það fram að þroskaþjálfar telja námsver vera 

eitt af þeim úrræðum sem eru mikilvæg í skólum í dag. Þar hafa nemendur kost á því að 

vinna í litlum hópum og í styttri vinnulotum. Hægt er að bera þetta saman við Aðalnámskrá 

grunnskóla en kemur meðal annars fram skólar eiga að hafa það að leiðarljósi að útrýma 

mismunun og aðgreiningu (Aðalnámskrá, 2011). Það er hægt að velta því fyrir sér hvort 

námsver sé úrræði sem gengur þvert á hugmyndafræði skóla án aðgreiningar. Tölur sína að 

um rúmlega 50-60% barna með adhd eigi í námserfiðleikum og samkvæmt Hagstofu 

Íslands eru rúmlega 25,6 % nem12enda í sérkennslu eða nutu einhverskonar stuðnings í 

skólanum á árunum 2010-2011 en það er hæðsta hlutfall sem mælst hefur verið á 

sérkennslu frá árinu 2004. Samkvæmt heimildum Hagstofunnar þá er reiknað með því að 

þessi tala fari hækkandi frá ári til árs (Ingibjörg Karlsdóttir, 2013; Hagstofa Íslands, 2011). 

Hægt er að spyrja sig að því hvað liggi hér að baki. Hver er skýringin á því að þrátt fyrir 

stefnuna skóli án aðgreiningar þar sem lagt er áhersla á að mæta þörfum hvers og eins ríkir 

í dag þá er staðan sú að þörf fyrir sérkennslu fer hækkandi. Við teljum að þrátt fyrir að sú 

stefna sé við líði að skólar eigi að vera án aðgreiningar þá er mikilvægt að staldra við og 

skoða þessar tölur hvað þær eru að segja okkur. Við veltum því fyrir okkur hvort þessar 

tölur sína að þjónustan við nemendur í grunnskólum sé ekki næganleg, hvort sem það er í 

formi kennslu eða námsgagna. Það verður til þess að ekki er hægt að koma til móts við 

mismunandi þarfir nemenda og því skapast aukin þörf á sérúrræðum.  

    Gögnin benda til að það þarf að huga vel að þeim nemendum sem eiga við 

námserfiðleika. Vegna þess að oft á tíðum getur vandi þessara nemenda verið mjög dulin. 

Þroskaþjálfarnir voru allir sammála því að það væri oft þeirra starf að finna rót vandans 

sem fyrst til þess að hægt sé að vinna með nemendum. Ef ekki væri  gripið inn í væri líkur 

á því að nemendur þróa með sér kvíða, þá sérstaklega gagnvart náminu sem verður til þess 

að nemandinn finni til vanlíðan og óöryggi sem getur brotist út í erfiðari hegðun. Þetta 

kemur einnig hjá Ingibjörg Karlsdóttir sem fjallaði um fylgiraskanir adhd. Þar kemur fram 

að ein algengasta fylgiröskunin hjá börnum og unglingum með adhd eru námserfiðleika 

sem getur haft mikil áhrif á líðan þeirra og frammistöðu þeirra í skólanum. Auk þess er 

kvíðaeinkenni algeng hjá þessum hópi en talið er að rúmlega 25-30% barna með adhd þróa 

með sér kvíða. Hegðunarerfiðleikar eru  algengir meðal barna með adhd og eftir því sem 

þau verða eldri er meiri hætta á að þau þrói með sér mótþróaþrjóskuröskun eða 

hegðunarröskun ef ekki er gripið inn sem fyrst (Ingibjörg Karlsdóttir, 2013). Það eru meiri 

líkur á því að barn sem á við hegðunarerfiðleika upplifi félagslega höfnun, vanlíðan og 

flosni uppúr námi (Anna Lind Pétursdóttir og Guðrún Björg Ragnardóttir, 2013). Eins og 

kom fram í viðtölunum þá er ávallt eitthvað sem liggur á bakvið erfiðari hegðun og það 

væri því mikilvægt að leyfa nemendum að kynna sjálfan sig og fái tækifæri til þess að 

byrja sem óskrifað blað. Það þarf að gefa sér nægan tíma til þess að kynnast nemendum og 

mynda sér ekki fyrirframgerðar skoðanir um þá. Númer eitt, tvö og þrjú er að finna leiðir 

með nemendum til þess að þau upplifi skólagöngu sína jákvæða og líði vel í þessi tíu ár 

sem þau eru í grunnskóla. Líkt Hugo Þórisson bendir á þá þarf að setja sérkenni barna í 

annað sæti vegna þess að fólk á það til að skilgreina börn útfrá sérkennum þeirra sem 

verður til þess að fólk bregst öðruvísi við þeim. Það má hafa það í huga að við bregðumst 

öðruvísi við erfiðu barni en barni sem á erfitt (Hugo Þórisson, 2011).  

    Það kom fram í viðtölunum að þroskaþjálfar hafa þann styrkleika að vera með háan 

þolinmæðisþröskuld og færni til þess að fókusa á einstaklinginn. Hulda Franksdóttir bendir 

einnig á að eftirspurn eftir fagþekkingu þroskaþjálfa hefur aukist í gegnum árin vegna þess 

að í dag er fjölbreyttari nemendahópur en áður vegna stefnunnar skóli án aðgreiningar. 

Auk þess kemur það fram í niðurstöðum rannsóknarinnar sem fjallar um hegðunarvanda í 

grunnskóla kemur fram að vöntun sé á fleiri fagfólki í grunnskólanna til þess að koma til 

móts við þennan hóp og óskuðu margir eftir þroskaþjálfum til starfa (Ingvar Sigurgeirsson 

og Ingibjörg Kaldalóns, 2006). Við erum á þeirri skoðun að það sé rík þörf á fjölbreyttum 

mannskap innan skólanna og það sé oft á tíðum vöntun á fagþekkingu þroskaþjálfa til þess 

að geta komið til móts mismunandi þarfir nemenda og kom í veg fyrir fordóma og 

neikvæðum viðhorfum í garð nemenda til dæmis sem sína erfiða hegðun í skólanum. 

    Rannsókn okkar fólst í því að skoða hver sýn þroskaþjálfa er á hegðunarvanda nemenda 

í grunnskólum. Niðurstöður okkar benda til að hegðunarvandi er algengur í grunnskólum 

og oftar er ekki koma þroskaþjálfar að þessum nemendum. Hlutverk þroskaþjálfa gagnvart 

þessu hópi nemenda er fyrst og fremst að stuðla að jákvæðari skólagöngu og vellíðan. 

Jákvæð viðhorf gagnvart þeim nemendum sem sýna erfiða hegðun í skólum er mjög 

mikilvægur þáttur að mati þroskaþjálfana. Huga þarf að því að gefa nemendum tækifæri til 

þess að kynna sig og starfsfólk þarf að gæta þess að mynda sér ekki fyrirfram gerðar 

skoðanir á nemendum sem sína erfiða hegðun. Það er okkar mat að fagþekking 

þroskaþjálfa er mikilvæg viðbót við þá þekkingu sem er til staðar í grunnskólum. Í dag er 

fjölbreyttur hópur nemenda innan hins almenna grunnskóla og það kallar á fjölbreyttari 

þekkingu og fleira fagfólk. Bryndís Guðmundsdóttir bendir á það að hlutverk þroskaþjálfa 

í grunnskólum er fyrst og fremst að styðja nemendur, tryggja þeim jákvæðar námsaðstæður 

og stuðla að vellíðan (Bryndís Guðmundsdóttir, 2007). Við teljum að þroskaþjálfar eigi að 

hafa þann styrkleika að geta sett sig í spor nemenda og starf þeirra er fyrst og fremst að 

finna lausnir og leiðir fyrir nemendur til þess að þeir upplifi skólagöngu sína jákvæða og 

skemmtilega. Þroskaþjálfar er það fagfólk sem á að einbeita sér að því að vinna með 

styrkleika og áhuga hvers og eins ásamt því að stuðla að jákvæðum samskiptum við aðra. 

Þessir þættir eru ekki síður mikilvægir líkt og að lesa, skrifa og reikna.  

    Það er hlutverk þroskaþjálfa að veita einstaklingsmiðaða þjónustu með það að markmiði 

að bæta lífsgæði og lífsskilyrði fatlaðs fólk. Þroskaþjálfar ber að starfa í samræmi við þau 

lög og reglugerðir sem gilda hverju sinni um málefni fatlaðs fólks og einnig þurfa þeir að 

starfa samkvæmt þeim lögum og reglum sem varðar starf þeirra hverju sinni 

(Þroskaþjálfafélag Íslands, e.d.). Þroskaþjálfar í grunnskóla starfa því líka eftir lögum og 

reglugerðum sem gilda um grunnskóla. Það er því þeirra hlutverk að stuðla að því að 

nemendur í grunnskóla hafi tækifæri til þess að stunda nám við hæfi hvers og eins og hafi 

jöfn tækifæri til náms. 

    Við teljum að okkar hlutverk sé fyrst og fremst að hafa nemandann og hans þarfir að 

leiðarljósi. Með því að aðlaga skólaumhverfið að þörfum nemendanna sem við þjónustum 

þá getum við stuðlað að jafnari tækifærum innan skólans og aukinni þátttöku nemenda með 

sérþarfir í skólasamfélaginu. Það er okkar mat að það sé mikil þörf á þroskaþjálfum inn í 

grunnskóla til þess að geta veitt einstaklingsmiðaða þjónustu og aðlaga umhverfið í 

skólanum að þeim nemendum sem þurfa á því að halda. Þroskþjálfar eiga að vera sýnilegir 

í skólum og það er mikilvægt að auka þekkingu skólastjórnenda sem og starfsfólks á 

störfum þroskaþjálfa. 

